
MALO O SAMOA 

 

OFISA O LE PALEMIA MA LE MINISITA O LE KOMISI O LE 

TOEFUATAIGA O TULAFONO A SAMOA 

 

Afioga i le Fofoga Fetalai 

FONO AOAO FAITULAFONO O SAMOA 

 

Ina ia tusa ai ma le Vaega 9 (2) o le Tulafono mo le Komisi o le Toefuataiga o 

Tulafono 2008, e ia te au le faaaloalo e tuuina atu ai i lau Afioga kopi o le Ripoti o 

le toe iloiloina o le Tulafono o Faamasinoga Faaitumalo 1969, e tusa ai ma galuega 

faatino na tuuina mai i le Komisi mo le iloiloina. 

 

O lenei Ripoti o loo tuuina atu ai le aotelega o ana suesuega ma ana fautuaga 

talafeagai ina ua maea ai faatalatalanoaga faalauaitele ma le mamalu o le atunuu 

aemaise ai ana suesuega ma auiliiliga i tulaga uma e tusa ai ma le Vaega 4 o le 

Tulafono o le Toefuataiga o Tulafono 2008. 

Faafetai 
 

E fia faailoa le agaga faafetai a le Komisi o le Toefuataiga o Tulafono a Samoa (“le Komisi”) i le 
Komesina o Leoleo Susuga Lilomaiava Fou Taioalo ma le Ofisa Sili o Pulega a le Matagaluega o 

Faamasinoga ma Pulega Faa-Faamasinoga, Fetalaiga Masinalupe Tusipa Masinalupe mo le 

taliaina o nisi o sui o le Komisi e faalogologo ma auai i le faatinoga o tiute ma matafaioi i totonu 

o nei Matagaluega.   

E matou te faafetaia foi nisi o alii mamalu o le Malo o le Matagaluega o Leoleo ma Falepuipui, 

ma Resitala o le Matagaluega o Faamasinoga ma Pulega Faa-Faamasinoga mo le faafesoaai mai 

foi o a latou tomai i le faatinoga o galuega i totonu o le faamasinoga e pei ona fesoasoani tele lea 

i le Pepa o Faamatalaga mo le Tulafono o Faamasinoga Faaitumalo 1969.  

E faafetaia foi le Alii Faamasino Sinia o le Faamasinoga Faaitumalo Afioga Vaepule Vaemoa 

Vaai ma le Tamaitai Faamasino o le Faamasinoga Faaitumalo Susuga Mata Tuatagaloa mo le 

faa-avanoaina mai o o la tami e tali mai i fesili na tuuina atu e le Komisi ma sa faaalia le matuai 

lagolago tele i lenei iloiloga mai lona faagasologa mai.   

Upu Tomua 
 

Ia Novema 2008, na tuuina mai ai e le Kapeneta se faasinomaga i le Komisi e toe fuatai ma iloilo 

le Tulafono o Faamasinoga Faaitumalo 1969.   

O lenei faasinomaga o loo fausia ma tuufaatasia ai suesuega a le Komisi e faasino i tulafono a 

Samoa o loo limataitaia ai faiga faa-faamasinoga. I le taimi nei, ua maea ona tusiaina e le Komisi 

ni fautuaga e faasino i le iloiloga o le Tulafono o Faamasinoga 1961, Tulafono o i latou e 

Suesueina Mafuaaga Lilo o Maliu 1959 ma le Tulafono o Taualumaga Tau Solitulafono 1972. 

Ua maea foi ona tufatufaina ma faalauiloaina le Pepa o Faamatalaga mo le faatalanoaga o le 

Tulafono faatonutonu tau Faamasinoga (Tulafono Faaitumalo & Tulafono o Faamasinoga 

Maualuga) o loo faaaogaina i le Faamasinoga Maualuga ma le Faamasinoga Faaitumalo.  

O lenei lipoti ua tuuina atu ai ni fautuaga mo le toe iloiloga o le Tulafono o Faamasinoga Faa 

Itumalo faatasi ai ma faataitaiga ma faatinoga o loo faaaogaina i mataupu lautele tau solitulafono 

ma mataupu tau soligatulafono i totonu o le Faamsinoga Faaitumalo.   

Sa faatuina le Komisi i le 2008 ma o lana manulauti o le “faafoeina lea o iloiloga, toe fuatai ma 
atinae tulafono a Samoa”. E tolu ni faasinoala e tuuina mai ai faasinomaga a le Komisi: 

 o le Kapeneta;   

 Palemia; poo  

 le Loia Sili.  

I le maea ai ona tuuina mai o lenei faasinomaga, sa faatautaia ai loa e le Komisi ana faatalanoaga 

amata ma ana paaga ua fito i tonu iai lenei iloiloga. I le maea ai o faatalanoaga amata ma 

suesuega, sa faalauiloaina ai loa se Pepa o Faamatalaga ia Mati 2012 ua faatulaga atu ai suesuega 

e agai i le faatulagaga o faiga faa-faamasinoga i isi pulega ma faamamafa atu ai nisi o faafitauli e 

faasino i le galueaina o le Tulafono o Faamasinoga Faaitumalo. 

E mulimuli mai, sa faatautaia ai e le Komisi faatalanoaga ma le toatele o ana paaga e aofia ai 

Faamasino o le Faamasinoga Faaitumalo ma Resitala, Matagaluega o Faamasinoga ma Pulega 

Faa-Faamasinoga, Matagaluega o Leoleo ma Falepuipui, Sosaiete a Loia, sui mai 

Faalapotopotoga Tumaoti, Faalapotopotoga Tau Tupe ma isi paaga mai le atunuu lautele.  

O fautuaga o loo i totonu o lenei Ripoti sa fausia mai i suesuega sa faatautaia e le Komisi, ma 

faatalanoaga ma manatu tusitusia sa tuuina mai iai latou sa naunau e fia faaali se taofi i lenei 

iloiloga. O fautuaga ua mafai ona aofia ai mataupu taua e lima:  

 o pulega a le Faamasinoga Faaitumalo; 

 faaliliuina o taualumaga o faamasinoga i le va o le Faamasinoga Faaitumalo ma le 

Faamasinoga Maualuga; 

 le tofiga, matafaioi ma tiute o Faamasino, Resitala ma sui ofisa o le faamasinoga;  

 Vaega e Soalaupule ai ni Faagaulemalie; ma 

 faatuina ma/poo le faamamaluina o vaega eseese o le Faamasinoga.  

E iai le faamoemoe o le Komisi o lenei Ripoti o le a atagia mai ai sao o i latou sa auai i le 

faagasologa o le iloiloga. I lea mafuaaga, o loo faamoemoe ai le Komisi i soo se suiga o le a 

faatinoina i le Tulafono o Faamasinoga Faaitumalo ina ia o gatasi ma le ‘uunaia o tu ma aganuu a 
Samoa, faamalosia ai tulaga i le vafealoaloai, aganuu, tamaoaiga ma le atinae o pisinisi a Samoa, 

ma ia faamautinoa ai le tausia o tulafono a Samoa i se tulaga faaonapo nei lea e faamalieina ai 

manaoga o le Malo, ma le vaega o tagata lautele’.  

1. Faatomuaga 

1.1 O lenei Ripoti ua suesueina ai faafitauli e faasino i le Tulafono o Faamsinoga Faaitumalo, 

ma ua tuuina atu ai ni fautuaga mo le toe iloiloga. O le faafitauli taua aoaotetele o le pulea 

ma le faatulagaga o le Faamasinoga Faaitumalo e aofia ai Faamasino Fesoasoani.  

 

1.2 O le pulega faa-faamasinoga o Faamasinoga Faaitumalo ma le Faamasinoga a Faamasino 

Fesoasoani ua talanoa auiliili atu e faatusatusa i faamasinoga a atunuu i fafo. E ui ina suia le 

pule faa-faamsinoga o nei faamasinoga i le tausaga 1992 e faalautele ai le pule faa-

faamasinoga, o nei suiga i le Tulafono na suia ai le igoa o le ‘Faamsinoga Maualalo’ i le 
‘Faamsinoga Faaitumalo’, ma sa suia ai foi le faaigoaina o tulaga tofi o Faamasino mai 

Faamasino o le ‘Faamsinoga Maualalo’ i Faamasino o le ‘Faamasinoga Faaitumalo’, ma o 
nei suiga sa faia i le faatinoga o galuega i totonu o Faamasinoga talu mai le 1992, lea ua iai 

le manaomiaga e toe iloilo. 

 

1.3 O le faafitauli lona lua o loo tulimatai e lenei Ripoti Mulimuli e faatatau lea i le faaliliuina 

mai lea o taualumaga o faamasinoga, e patino tonu lea i taualumaga o faamasinoga e le o i 

totonu o le pulega faa-faamasinoga a le Faamasinoga Faaitumalo e fofoga ma fai ai se 

faaiuga, ma pe faapefea ona faaliliuina atu mataupu i le Faamasinoga Maualuga e faataunuu 

ai se faamasinoga poo se mataupu foi mai le Faamsinoga Maualuga agai i le Faamasinoga 

Faaitumalo 

 

1.4 Lona tolu, o le tagatagai lea i tiute ma matafaioi a Faamasino ma sui ofisa o le Faamsinoga 

Faaitumalo ma le Faamasinoga a Faamasino Fesoasoani. O se popolega patino o le 

faamamaluina lea o le matafaioi o Faamasino ma Resitala.   

 

1.5 Mulimuli, o lenei Ripoti ua suesueina ai foi vaega o le Faamasinoga Faaitumalo, e pei ona 

leo mafai ona faailo mai e le tulafono i le taimi nei, ma ua atagia mai ai le puleaga faa-

faamasinoga ma le faaaogaina o tulafono faatonutonu a le Faamasinoga i nei vaega.    

Mafuaaga i tua atu 

1.6 O le Tulafono o Faamasinoga Faaitumalo sa faatuina ai le Faamasinoga  Faaitumalo ma o 

loo faataatia atu ai faiga faa-faamasinoga e fofoga ma soalaupule ai mataupu lautele tau 

solitulafono ma mataupu tau soligatulafono e le matuia lona natura pe a faatusatusa i 

mataupu o loo fofoga i le Faamasinoga Maualuga.   

 

1.7 O lenei Tulafono sa faatuina ai foi le Faamasinoga a Faamasino Fesoasoani ma o loo fuafua 

e faatuina ai nisi vaega o le Faamsinoga Faaitumalo. Talu ai ona e iai le puleaga faa-

faamasinoga o le Faamasinoga Faaitumalo e soalaupule ma fofoga ai mataupu e tulai mai i 

totonu o aiga ma e avea ai Faamasino ma e e loloto le malamalama ma le poto faapitoa e 

suesueina ai mafuaaga lilo o maliu, e leo manino mai i totonu o le tulafono ile taimi nei le 

faatuina o nisi vaega o le Faamasinoga e soalaupule ma fofoga ai nei ituaiga mataupu 

faapenei.   

O le Manaoga e Toe iloilo le Tulafono o Faamasinoga Faaitumalo 

1.8 O le mafuaaga autu o le toe iloiloina o le Tulafono o Faamasinoga Faaitumalo ina ia mafai 

ona saunia lelei faamasinoga paleni tutusa mo le mamalu o le atunuu, o le faatinoga tutoatasi 

i totonu o le faamasinoga pe tauala atu foi i alii ma tamaitai loia. O nei faiga faa-

faamasinoga amiotonu e tatau ona fausia e aofia ai se faataatiaga talafeagai faatasi ai ma 

tulafono faatonutonu faigofie ma paleni tutusa. 

 

1.9 E tele nisi o suiga sa taulamua ma faatinoina e le Matagaluega o Faamasinoga ma Pulega 

Faa-Faamasinoga i le tele o tausaga. Ae peitai, o le toe faatulagaina o nei suiga i totonu o 

tulafono o se galuega e lei faatinoina lava. E iai se manaoga e toe vaavaai i le  faatulagaga 

faale-tulafono o faamasinoga a Samoa, e aofia ai le Faamasinoga Faaitumalo aemaise nisi o 

iloiloga talu ai i le Tulafono o Faamsinoga, Tulafono oi Latou e Suesueina mafuaaga Lilo o 

Maliu, Tulafono o Taualumaga Tau Solitulafono ma le Tulafono o Soligatulafono.  

  

1.10 O le talitonuga maumaututu o loo limataitaia ai fautuaga mo le toe fuataiga o loo i totonu o 

lenei Ripoti o le a mafai lea ona oo atu i faiga faa-faamasinoga paleni tutusa, lea e sailia ma 

faamautinoa ai o tagata uma i totonu o Samoa e mafai ona tulai i luma o le faamasinoga ma 

mafai ona maua se faamasinoga paleni tutusa ma se faaiuga faamalieina.  E manatu le 

Komisi o le mauaina o se faamasinoga paleni tutusa o le faatinoga lea e tauala mai i le 

faaitiitia o tulafono faatonutonu ma taualumaga o le Faamasinoga ma sailia ni auala e mafai 

ai e Faamasino, Resitala, sui ofisa o le faamasinoga, o le ua tagi ma i latou ua iai agavaa 

faapitoa ina ia paleni ma atoatoa le faatinoga oa latou matafaioi ma tiute i totonu o le 

faamasinoga.  

2. Pulega Faa-Faamasinoga a le Faamasinoga Faaitumalo 

O le uiga o le ‘pulega faa-faamasinoga’ 

2.1 O le malamalama i le uiga o le pulega faa-faamsinoga e taua tele ina ia mafai ona vaavaai i 

le tulaga o faiga pulega a le Faamasinoga Faaitumalo.  O le faatulagaga o le ‘pulega faa-

faamasinoga’ e mafai ona tatou tilotilo iai ise tulaga faigata poo se vaaiga lautele. O le 

faauigaina o le pulega faa-faamasinoga I totonu o le  Tusi o Upu ma o latou Uiga a le CCH 

Macquarie Concise mo Tulafono o le Taimi Nei o le ‘malosiaga ma le pulega a se 

faamasinoga e faatino ai se faamasinoga e faasino i nisi o mataupu’  
 

2.2 I le mataupu i le va o Anisminic Ltd v Foreign Compensation Commission, o le Maota e iai 

Tupu e mama lo latou faauigaina o le pulega faa-faamsinoga i se malosiaga e faatino ai se 

faaiuga e tusa ai ma le tulafono. I lea la tulaga, o soo se faaiuga lava e faia e feteenai ma le 

tulafono o lona uiga e leo tusa ai ma le pulega faa-faamasinoga a le Faamasinoga. O le 

pulega faa-faamsinoga i lea tulaga e faatapulaaina ona o le malosiaga e faia ai se faaiuga e 

tusa ai ma le tulafono. 

 

2.3 I le isi itu, ile mataupu i le va o Harvey v Derrick o loo faamatalaina ai le pulega faa-

faamasinoga o se “mataupu faa-autu lautele” poo se pulega faa-faamsinoga lautele. I lea la 

tulaga, e tusa lava pe iai se pulega faa-faamsinoga lautele, e fofoga lava e le Faamasino le 

ituaiga mataupu ma tuuina atu le ituaiga fofo talafeagai mo se mataupu ua faa-ulu. I lona 

tulaga aoaotetele, o le pulega faa-faamasinoga e mafai ona tuuina atu e faasino i le 

malosiaga o se Faamasino e fofoga ma soalaupule ai ni faagaulemalie i lona tulaga lautele, 

ma e faatinoina lea tulaga i luga o le malosiaga o le Faamasino e faatino ai se faamasinoga. 

O lenei ripoti o loo talanoaina ai le ‘pulega faa-faamasinoga’ i lona tulaga lautele.   

 

2.4 O le Faamasinoga Faaitumalo e aofia ai le pulega faa-faamasinoga tau le va o tagata ma le 

pulega faa-faamasinoga tau solitulafono. O le pulega faa-faamasinoga tau le va o tagata e 

aofia ai ni vaega taua e fa e pei ona taua: 

 

i) Pulega faa-faamasinoga eseese tau le va o tagata ; 

ii) Pulega faa-faamsinoga e faavae faaletulafono;  

iii) Pulega faa-faamasinoga e sao ma tonu; ma 

iv) Pulega faa-faamasinoga faaopoopo eseese. 

  

2.5 O le pulega faa-faamasinoga tau solitulafono e faatagaina ai le Faamsinoga Faaitumalo e 

fofoga ma soalaupule ai soligatulafono e le silia ma le lima tausaga e faasala ai faa-

falepuipui.  

 

2.6 O le Faamasinoga Faamasino Fesoasoani e mafai ona fofoga ma soalaupule ai ni mataupu e 

le mamafa tau le va o tagata ma mataupu tau solitulafono.   

Tulafono i le Taimi nei 

Pulega Faa-faamasinoga tau le va o tagata a le Faamasinoga Faaitumalo 

2.7 I le taimi nei i totonu o le Tulafono, o le Faamasinoga Faaitumalo e mafai ona fofoga ai ni 

faagaulemalie tau le va o tagata ma e oo atu I le $10,000. E tolu ni vaega o mataupu tau le va 

o tagata e pei o tagi I tulaga tau tupe, e pei ona faaigoaina i lalo o le tulafono, aitalafu poo se 

mea ua faaleagaina.  

 

2.8 O le aitalafu e faauiga faapea o se “aofaiga o se tupe ua le totogiina e se tagata agai i le isi 

tagata”. I mataupu tau le va o tagata ma lona faaaogaina o le aitalafu e faapea e aliae mai ise 

maliega faa-aitalafu faigofie, o se vaega o se aitalafu ua tatau ona totogi i lalo o se maliega 

poo se aitalafu faamauina o se aitalafu e faamasinoina.  

 

2.9 ‘Faaleagaina’ e faasino i se fofo e soalaupule i mataupu tau le va o tagata e pei o le toe tauia 

lea o se tagata ua faamanualia poo se faaiuga sese ma le tonu e faamalolo ai mai i totonu o 

galuega. O le mafuaaga taua o le faaleagaina o le tuuina atu lea o se taui ise tagata o loo 

amiotonu mo ni tulaga ua afaina ai ae leo le le faasalaina o le ua amio faaletonu.  

 

2.10 O le ua tagi e mafai ona talosaga mo se taui pe afai o le ua molia ua faamaonia i lalo o le 

tulafono ma faiga faamasinoga sao ma tonu e tatau ona toe totogi le tupe. E mafai foi ona 

soalaupule mea ua faaleagaina i le tulaga o le solitulafono faatamala ua aafia ai le isi tagata e 

pei ona faatulaga mai i le Tulafono o Solitulafono Contributory Negligence Act 1964. 

Faamasino Fesoasoani i faiga faa-faamasinoga tau le Va o Tagata  

2.11 E lua vaega o faiga faa-faamasinoga tau le Va o Tagata a le Faamsinoga o Faamasino 

Fesoasoani. I totonu o le faiga faamasinoga masani ai, e fofoga ai tagi mo mataupu tau le va o 

tagata e oo atu i le $1,000; ae peitai o pulega faa-faamasinoga faaopoopo, e fofoga ai tagi o 

mataupu e oo atu i le $2,000. O lenei pulega faa-faamasinoga faaopoopo e faatinoina pe afai 

ua iai se faamaoniga tusitusia a le Faamasino Sili.  

Pulega Faa-Faamasinoga Tau Solitulafono a le Faamasinoga Faaitumalo 

2.12 I lalo o le pulega faa-faamasinoga tau solitulafono, e mafai ona taumafai le Faamasinoga 

Faaitumalo e faataitai se soligatulafono e faasalaina i se sala-tupe, faasalaga poo le taofia o 

soo se tupe e le toe faafoiina atu i le tagata ua nofosala, poo se faasalaga faa-falepuipui e le 

sili atu i lo le lima tausaga.  Mo se faataitaiga, e mafai e le Faamasinoga Faaitumalo ona 

faatinoina faamasinoga o solitulafono e pei ona taua i lalo:  

 

i) O le fasiotia o soo se tamaitiiti e lei oo ina avea ma tagata soifua i sea faiga (5 

tausaga e nofo sala ai i le falepuipui); 

ii) Faa-Sotoma (5 tausaga i le falepuipui); 

iii) Fasiotia o se tamaitiiti faatoa fanau mai (5 tausaga e nofo sala ai i le falepuipui); ma 

iv) Faamanualia ona o le faatamala i tulaga lamatia (5 tausaga I le falepuipui). 

Pulega Faa-Faamasinoga a Fa’amasino Fesoasoani i Mataupu Tau Solitulafono 

2.13 E pei ona iai i pulega faa-faamasinoga tau le va o tagata, e iai pulega faa-faamasinoga a 

Faamasino Fesoasoani i pulega faa-faamasinoga tau solitulafono e masani ai ma pulega faa-

faamasinoga faaopoopo. I totonu o pulega faa-faamasinoga e masani ai, e mafai ona 

fofogaina, faia se faaiuga ma tuuina atu se faasalaga mo soo se soligatulafono e faasala ai i le 

nofo sala i le falepuipui mo se taimi e le sili atu i lo le tasi  tausaga poo se sala tupe e $1,000.  

2.14 I lalo o pulega faa-faamasinoga faaopoopo tau solitulafono, e iai le pule e faaopoopo ai e  

Faamasino Fesoasoani se faasalaga o le nofo i le falepuipui mo le ono masina O faasalaga e 

tatau ona tuuina atu ai le nofosala i le falepuipui mo le ono masina e aofia ai le soligatulafono 

e pei o le ulufale faamalosi, upu tau faamatau poo se amioga le pulea e faaalia i soo se Sui o le 

Palemene poo se sui o le Malo ao feagai ai ma matafaioi ma tiute. 

Pulega faa-faamasinoga Au tasi 

2.15 Na laga e le Komisi se faafitauli pe faamata o se faamasinoga autasi e tatau ona aofia i 

totonu o pulega faa-faamasinoga a le Faamasinoga Faaitumalo ona e leo iai se aiaiga i le taimi 

nei e faatagaina ai se faamasinoga autasi.   

 

2.16 O le faamasinoga autasi e faatatau lea i mataupu tau pulega faa-faamasinoga i le va o 

tagata e le mafai ona oo atu i se taualumaga atoa o se faamasinoga. O le faagasologa e 

faatagaina ai le ua tetee e mauaina ai se faamasinoga e ala lea ile tuuina atu o pepa o talosaga 

mo se faamasinoga autasi e aofia ai ni pepa e faamaonia ai o tuuaiga o loo i totonu o le 

faamatalaga tauto a le ua tetee ma le faamatalaga o loo iai le talitonuga a le ua tetee e faapea e 

leai se puipuiga ma se mafuaaga mo sea talitonuga.  

 

2.17 O le faamasinoga autasi e le mafai ona faamaonia pe afai e iai ni puipuiga feteenai, ma e 

iai se tulaga o ni faafitauli ua faamaonia ua sao e le mafai ona soalaupule i luga o se 

faamatalaga tauto, poo le ua tetee e leo faamalieina i sana avega tauave e faavaeina e faapea e 

leai se puipuiga feteenai.   

 

2.18 Ae peitai, o se faamasinoga autasi e le mafai ona taua o se faatinoga a le Faamasinoga 

Faaitumalo pe afai o le Tulafono o loo iai i le taimi nei e le faatagaina ai le faamasinoga 

autasi. O le “Pulega Faa-faamasinoga Autasi” e faasino i se pulega faa-faamasinoga a se 

Faamasinoga e fofoga ai se aotelega o se taualumaga. O loo faaaogaina foi e sui tulaga i se 

pulega a le Faamasinoga e tuuina atu ai se faaiuga poo se poloaiga e aunoa ma se 

manaomiaga e faia se faamasinoga poo faagasologa e masani ai.  

Isi Pulega Faa-Faamasinoga 

Ausetalia Sasae 

2.19 O le pulega faa-faamasinoga a le Faamasinoga Maualalo a Ausetalia Sasae e $75,000. O 

le pulega faa-faamasinoga i mataupu tau le va o tagata o loo faamanino mai lona faauigaina i 

totonu o le Tulafono o Faamasinoga Maualalo (Taualumaga i Mataupu Tau le Va o Tagata) 

2004, ma e faamalosia ai Faamasino e fofoga ma faia faaiuga i mataupu e pei o le:  

 

i) aitalafu poo se mea faaleagaina,  

ii) tagata faatau poo se faasea o fefaatauaiga,  

iii) o se tagi e toe faalelei meatotino e faasino i le tagata ma meatotino moni faapea 

ma faasea mo se puipuiga malu.  

 

2.20 I lalo o lana pulega faa-faamasinoga tau solitulafono, o le Faamasinoga Maualalo a 

Ausetalia i Sasae e mafai ona latou faataitai i soligatulafono mama i lalo o le tulafono lea e 

nafa ma le pulega faa-faamasinoga autasi.  

 

Victoria, Ausetalia 

2.21 O le pulega faa-faamasinoga tau le va o tagata a le Faamasinoga Maualalo a Victoria e 

$100,000. E mafai ona fofoga ma faia ai ni faaiuga i mafuaaga o se faatinoga e pei o le 

faaleagaina, aitalafu poo le aitalafu ua manaomia le toe totogiina atu faapea ma talosaga mo se 

poloaiga e faavae a leo se faalavelave e aliae mai i totonu o le aiga poo le saogalemu o le 

tagata lava ia.  

 

2.22 Ae peitai, e le mafai e le Faamasinoga Maualalo a Vitoria ona fofofga ma faia ni faaiuga i 

soo se mataupu o loo sailia se faaiuga talafeagai poo se poloaiga sao mo se faataitaiga e.g. 

tautoga, poloaiga, faamaoniga mo ni faamaumauga poo se poloaiga e tatala mai ai se tagata o 

loo taofia e le faamasinoga. 

 

2.23 I lalo o pulega faa-faamasinoga tau solitulafono, e mafai e le Faamsinoga Maualalo a 

Vitoria ona fofoga ma faia faaiuga i soligatulafono uma ua tuufaatasia. O nei soligatulafono e 

nao le Faamasino e na te faatautaia ae le o le faamasino ma se vaega o faamasino, ma e mafai 

foi ona fofoga e aunoa ma le auai o le ua tetee. O lea ituaiga taualumaga ile fofogaina o 

mataupu i le faamasinoga e taua o le fofogaina e aunoa ma le isi itu ma e aofia ai 

soligatulafono e pei o soligatulafono tau taavale afi, faaleagaina o ni meatotino ma le amio le 

pulea. 

 

2.24 O le Tulafono o Faamasinog Maualalo a Vitoria 1989 o loo faataatia atu ai lana pulega 

faa-faamasinoga i le faasalaga tupe e $120,000 ma le faasalaga faa-falepuipui e le silia atu ma 

le sefulu tausaga pe itiiti ifo foi. 

Niu Sila 

2.25 O le Tulafono o le Aotelega o Taualumaga 1957 o loo faataatia atu ai se faagasologa ma 

se faatulagaga mo talosaga mo se faamasinoga autasi. O le Faamasinoga Faaitumalo a Niu 

Sila e iai le aotelega o pulega faa-faamasinoga i lalo o le Tulafono o le Aotelega o 

Taualumaga 1957 ma e tuufaatasia ai faamasinoga o mataupu tau soligatulafono.  

 

2.26 O le pulega faa-faamsinoga tau solitulafono a le Faamsinoga Faaitumalo e faatonutonu e 

Faamasino o le Faamasinoga Faaitumalo, faamasino se toalua pe sili atu foi, poo se faamasino 

o ia o se sui o tagata lautele e nate faatautaia taualumaga o maliu mo soligatulafono ua 

faamaonia. O le faasalaga maualuga e tusa ai o le aotelega o le faaiuga mo soligatulafono 

faamaonia o le nofo sala i le falepuipui mo le umi e le sili i le lima tausaga poo se sala tupe e 

le sili atu i le faasalaga ua tuuina mai ile tulafono ae a faapea e leo iai se faasalaga faapea ile 

tulafono ona sala tupe lea mo se aofaiga e le sili atu i le $10,000. 

 

2.27 O le aotelega o pulega faa-faamasinoga a le Faamsinoga Faaitumalo e aofia ai 

soligatulafono i lalo o nisi o tulafono e pei ole Tulafono o Soligatulafono 1961 ma le 

Tulafono o Felauaiga i le Lauelele 1998. E iai le malosiaga i Faamasino e na te tuuina atu ai 

se faasalaga i se tagata o loo molia i se soligatulafono faamaonia ma ua faamaonia lona solia o 

soo se tulafono. E fuafua lava i le tulafono le ituaiga taualumaga ma le faaiuga e tuuina atu e 

Faamasino mo soligatulafono faamaonia. Mo se faataitaiga, o le faasoesa faasolitulafono poo 

le faaipoipoga e faia ma le iloa lelei e faaleaogaina i lalo o le Tulafono o Soligatulafono 1961; 

poo le faatamaia ma le iloa o meaola i lalo o le Tulafono mo le Saogalemu o Meaola 1999 poo 

le faaauau o le galueaina o se pisinisi taufaasese i lalo o le Tulafono o Kamupani 1955. 

Faatalanoaga 

2.28 I le faatalanoaga a le Komisi ma ana paaga sa fesiligia ai e faatatau i mataupu e pei ona 

taua i lalo:  

 

i) Pe faamata e tatau ona faalautele le pulega faa-faamasinoga a le Faamasinoga 

Faaitumalo ina ia aofia ai Faamasino Fesoasoani;  

ii) Pe faamata e tatau ona iai ni aiaiga faataatia manino ma tuusao i pulega faa-

faamasinoga tau solitulafono ma pulega faa-faamasinoga tau le va o tagata e 

fofoga ma faia ai faaiuga i totonu o le Faamasinoga Faaitumalo; 

iii) Pe faamata o le faatusatusaga o pulega faa-faamasinoga a Ausetalia Sisifo e tatau 

ona faaaogaina e fai ma taiala o le toe fuataiga o le Tulafono o Faamsinoga 

Faaitumalo; ma 

iv) Pe faamata e tatau ona faaaogaina e le Faamasinoga Faaitumalo le aotelega o 

faamasinoga poo le faamasinoga autasi. 

 

2.29 O le tele o manatu na atagia mai i faatalanoaga na mafuli lea i le faalauteleina poo le toe 

siitia o pulega faa-faamasinoga (tau solitulafono ma tau le va o tagata) mo mafuaaga e pei ona 

taua i lalo:  

 

i) o le tele o mataupu i le Faamasinoga Maualauga ma le Faamasinog Faaitumalo e 

tatau ona siitia i sona tulaga tutusa lelei;  

ii) siitia le pulega faa-faamasinoga tau le va o tagata o lona uiga o tagi i luga atu o le 

$5,000 o le a le mafai ona toe faaliliuina atu i le Faamasinoga Maualuga ona o le 

faatuai o le faiga o taualumaga; 

iii) tele o loia e latou te manomia le Faamasinoga Faaitumalo mo a latou mataupu; ma 

iv) o Faamasino o le Faamasinoga Faaitumalo e agavaa ma e tele le tomai. 

2.30 O nisi o paaga mai le vaega e nafa ma mea tau tupe sa iai lo latou manatu e tatau ona 

siitia le faasalaga mo mataupu i pulega faa-faamasinoga tau le va o tagata i totonu o le 

Faamasinoga Faaitumalo ina ia mafai ona saunia lelei le Faamasinoga Faaitumalo mo pisinisi 

laiti faapea faalapotopotoga mo nonogatupe e tulituli ai a latou tagi.    

 

2.31 O nisi o sui o le Sosaiete a Loia sa latou faapea mai o le faailoaina o le pulega faa-

faamasinoga e ono aliae mai ai ni faafitauli pe afai o le a taofi mamau faiga o le pulega mo 

ituaiga faafitauli tau tulafono uma o loo faatautaia i totonu o le Faamasinog Faaitumalo. Sa 

mafuli manatu e faapea e tatau ona faatumauina pea le tatala pea o le avanoa e pei ona tuuina 

mai i le Tulafono o Faamsinoga Faaitumalo o loo iai nei.  

 

2.32 O nisi sui o loia sa iai le manatu e ui lava ona e taofi mamau le Tulafono o loo iai nei i 

mataupu o loo mafai ona taualuma i totonu o le Faamasinoga Faaitumalo, e leo manino mai pe 

faapefea ona fai taualumaga i nisi o mataupu a pulega faa-faamasinoga a le Faamasinoga 

Faaitumalo. E pei la, o Tulafono Faatonutonu a le Faamasinoga Maualalo lea e limataitaia ai 

le faatinoga o le Faamasinoga Faaitumalo, e leo iai ni taiala e limataitaia ai le faatulagaga o 

mataupu e pei o le faatulagaga o le faamatalaga o se tagi e tatau ona faagaioi, ma pe faamata e 

talia ni talosaga o solotetee i totonu o le Faamasinoga Faaitumalo.  

 

2.33 E eseese lava manatu o paaga e faasino i le aofaiga tau tupe  e tatau ona faagata mai ai le 

pulega faa-faamasinoga tau le va o tagata, ma o nisi na faapea e tatau ona $20,000, $40,000 

poo le $50,000. O le toatele o paaga sa tuuina mai manatu e faapea, o le tele o tagi faaulu o 

loo soalaupule i le Faamasinoga Maualuga o mataupu e tatau ona fofoga ma faia iai faaiuga a 

le Faamasinoga Faaitumalo, ma e faatoa agavaa lava le Faamasinoga Maualuga e faia ai se 

faaiuga e fua lava i le tele o le faafitauli.  

 

2.34 I le itu e eseese ai, o nisi paaga sa latou faapea mai e le tatau ona siitia pulega faa-

faamasinoga tau le va o tagata ona e tele ai galuega ma matupu e soalaupule e Faamasino o le 

Faamasinog Faaitumalo. Sa faailoa mai lo latou popolega o le siitia o le pulega faa-

faamsinoga o le a faapei o se ‘nofoaga e tiai’ ai le tele o mataupu e faaliliu mai i le 

Faamasinoga Maualuga.  

 

2.35 E tutusa lava ma nisi o popolega sa faaalia e faasino i pulega faa-faamasinoga i mataupu 

tau solitulafono e le aofia ai mataupu o loo faaliliuina mai i le Faamasinoga Maualuga agai i 

le Faamasinoga Faaitumalo. O nisi sui o tagata lautele sa faaalia e faapea e tatau ona faatulaga 

manino mai totonu o le tulafono ituaiga mataupu e fofoga ma faia iai faaiuga i totonu o le 

Faaamsinoga Faaitumalo e faaitiitia ai le le mautonu. O nisi paaga sa latou faapea mai e tatau 

i le Tulafono ona faataatia mai ai i lalo o le pulega faa-faamasinoga tau solitulafono a le 

Faamasinog Faaitumalo ma le malosiaga e faia ai faaiuga i mataupu i nakoti, aua e pei o 

ituaiga mataupu nei o loo tele ona fofoga i totonu o le Faamasingoa Faaitumalo.  

2.36 I le pulega faa-faamasinoga tau le va o tagata a Faamasino Fesoasoani, o le tele o paaga 

na faaalia e faapea e leai se manaomiaga e toe faafou pe faalautele ai pulega faa-faamasinoga 

ona o loo atagia mai le faatuai o le fofogaina o  mataupu mama ma e le olaola lelei foi. Sa 

fautua mai paaga e tatau ona siitia pulega faa-faamasinoga a le Faamasinoga a Faamasino 

Fesoasoani i le $5,000.  

Manatu o le Komisi 

2.37 Sa matau e le Komisi nisi o manatu o ana paaga ma le manaoga e faamanino ai i totonu o 

le tulafono ituaiga mataupu ei lalo o le pulega faa-faamasinoga a le Faamasinoga Faaitumalo 

ma Faamasino Fesoasoani. I lea faiga o le a matuai faafaigofie ai, ma o le a mafai ai ona tuu 

avanoa ai e faaopoopo mataupu i le pulega faa-faamasinoga a le faamasinoga ma e mafai ai 

ona le mautonu, mo se faataitaiga pe afai e manaomia le faaulu mai nisi o ituaiga tagi e leo 

aofia i lalo o le tulafono. Mo lea mafuaaga, ua fautuaina ai e le Komisi e tatau lava i le 

Tulafono o Faamasinoga Faaitumalo ona faaauau le faamatalaina o pulega faa-faamasinoga a 

le faamasinoga i le faatulaga pea o sala tupe (mo pulega faa-faamasinoga tau le va o tagata) 

ma faasalaga mo soligatulafono (mo pulega faa-faamasinoga i mataupu tau solitulafono) 

 

2.38 O le itu e tele na mafuli iai o le faapea lea e tatau ona siitia le pulega faa-faamasinoga tau 

le va o tagata ma pulega faa-faamasinoga tau solitulafono a le Faamasinoga Faaitumalo. I le 

eseesega ma atunuu i fafo, e fai lava sina maualalo o pulega faa-faamasinoga a Samoa. E 

faaopoopo atu, o le Tulafono o Soligatulafono 2013 ua siitia ai faasalaga mo le tele o 

soligatulafono, ma o le alualu ai luma o le tamaoaiga o Samoa o lona uiga o le tele o 

taualumaga i mataupu tau le va o tagata o le a manaomia ai foi le maualuga o sala tupe.  

 

2.39 O loo talafeagai pea le Tulafono o Faamasinoga Faaitumalo e faaaoga mo le tele o 

mataupu e leo i lalo o lana pulega faa-faamasinoga i le taimi nei, ma o le tele o loia e 

manaomia lava le aumai o mataupu i le Faamasinoga Faaitumalo pe a talafeagai ona e vave 

ma faigofie le faagasologa nai lo le Faamasinoga Maualuga, e soalaupule ai mataupu ogaoga.   

 

2.40 Ae peitai o le taua, o le faaiuga e suia le pulega faa-faamasinoga a le Faamasinoga 

Faaitumalo e tatau ona vaevae tutusa lelei i faamasinoga eseese i totonu o Samoa, ae le o le 

tele o mataupu i se faamasinoga e tasi.    

 

2.41 Ua fautuaina e le Komisi e faapea o le pulega faa-faamasinoga a le Faamasinoga 

Faaitumalo e faatumauina pea i le $10,000 ma o le pulega faa-faamasinoga tau le va o tagata i 

le Faamasino Fesoasoani e siitia mai le $1,000 i le $2,000. Ua fautuaina foi le siitia o le 

pulega faa-faamasinoga i mataupu tau solitulafono a le Faamsinoga Faaitumalo i soo se 

soligatulafono e tuuina ai faasalaga i se sala tupe e tusa lava poo le a le aofaiga poo se 

faasalaga tau falepuipui e leo sili atu i le fitu tausaga.   

2.42 Ua manatu le Komisi o vaega e lua o le pulega faa-faamasinoga tau le va o tagata (pulega 

o loo iai nei ma le pulega faaopoopo) o Faamasino Fesoasoani, e le toe manaomia i le taimi 

nei. O tulaga e tatau ona faamalieina mo le faamaonia e le Faamasino Sili o le faaopoopoina o 

pulega faa-faamasinoga a le Faamasino Fesoasoani ua le toe manaomia ona o le faatuai o ana 

taualumaga. I lea la, ua fautuaina ai e le Komisi le aveesea ai o pulega faa-faamasinoga 

faaopoopo a Faamasino Fesoasoani, ae i le fautuaga a le Komisi e siitia le pulega faa-

faamasinoga tau le va o tagata a Faamasino Fesoasoani o loo iai nei.    

 

2.43 O loo fautuaina foi e atili aveesea nisi o faatuai i le faiga faaiuga o tagi tau le va o tagata 

mama, e tatau ona faaopoopo pulega faa-faamasinoga a le Faamasinoga Faaitumalo e aofia ai 

le aotelega o pulega faa-faamasinoga. I le aotelega o pulega faa-faamasinoga, o le a 

faaaogaina ai le aotelega o le faamasinoga i soo se taimi e manaomia ai mai lea mataupu i lea 

mataupu. 

Fautuaga 1: O le pulega faa-faamasinoga tau le va o tagata a le Faamasinoga Faaitumalo e 
faatumauina i le $10,000.  
 
Fautuaga 2: Aveese le pulega faa-faamasinoga faaopoopo a Faamasino Fesoasoani ae ia siitia 
lana pulega faa-faamasinoga e masani ai mai le $1,000 i le $2,000.  
 
Fautuaga 3: Siitia le pulega faa-faamasinoga i mataupu tau solitulafono a le Faamasinoga 
Faaitumalo e soalaupule ai soo se soligatulafono e faasalaina i sala tupe, faasalaga poo le sala 
tupe e tusa lava poo lea le aofaiga poo le umi e faasala ai i le falepuipui e le silia ma le fitu 
tausaga (o le siitiaga lea mai le umi o le faasalaga faa-falepuipui o loo iai nei e lima tausaga). 
 
Fautuaga 4: Faatumauina pea le pulega faa-faamasinoga i mataupu tau solitulafono a Faamasino 
Fesoasoani e pei ona iai nei. 
 
Fautuaga 5: O Faamasinoga Faaitumalo (e aofia ai Faamasino Fesoasoani) ia avea o se aotelega 
o pulega faa-faamasinoga a le faamasinoga.  

3. Faaliliuina atu o Taualumaga o Faamasinoga  

3.1 O le faaliliuina o taualumaga e aofia ai le faaliliuina atu o mataupu mai le isi Faamasinoga 

agai i le isi Faamasinoga. O mataupu tau le va o tagata ma mataupu tau solitulafono e mafai 

ona faaliliuina mai le Faamasinoga Maualuga agai i le Faamasinoga Faaitumalo, pe feliuai 

foi.   

Tulafono i le Taimi Nei 

Faaliliuina atu o taualumaga faa-faamasinoga a le Faamasinoga Faaitumalo i le 

Faamasinoga Maualuga 

3.2 I le tulafono o loo iai i le taimi nei, o se mataupu sa amata ana taualumaga i le pulega faa-

faamasinoga tau le va o tagata a le Faamasinoga Faaitumalo e mafai ona faaliliuina atu i le 

Faamasinoga Maualuga pe afai o le mataupu e silia ma le $5,000 ma, i lea tulaga e le o I lalo 

o le pulega faa-faamasinoga a le Faamasinoga Faaitumalo. E mafai e le ua tetee ona 

talosagaina le Faamasinoga Faaitumalo o ia e tetee atu ai i le mataupu e pei ona fofogaina i 

le Faamasinoga Faaitumalo. A mauaina loa e le Faamasino lea faaaliga e tetee atu ai e tatau 

ai loa ona fai se poloaiga e faaliliu atu ai lea mataupu i le Faamasinoga Maualuga. E tutusa 

lea faiga ma faatinoga o se tagi e oo atu i le $5,000.  

 

3.3 O soo se tagi e faasaga i le va o tagata e le oo atu i le $5,000 pe afai na amata i le 

Faamsinoga Faaitumalo e mafai ona faaliliuina atu i le Faamasioga Maualuga. E faatinoina 

lea tulaga e le ua tetee i le tagi, i le faatagana a le Faamasinoga, e tuuina atu ai se faaaliga e 

faapea o ia e tetee i le suesueina o le tagi i totonu o le Faamasingoa Faaitumalo.  

 

3.4 A tuuina atu loa lea faaaliga, ona fai loa lea e se Faamasino o le Faamasinog Faaitumalo se 

poloaiga ua ia manatu ua tatau ai pe afai e iai se manatu e ono aliae mai ai ni vaega taua e 

fesiligia ai le tulafono. O se poloaiga mo le faaliliuina o se taualumaga e faa-autu i nisi o 

tuutuuga pe afai ua manatu le Faamasino o le Faamasinoga Faaitumalo ua talafeagai pe 

manaomia ai le  ua tetee e tuuina atu se puipuiga malu totogi o taualumaga faa-faamasinoga 

i totonu o le Faamasinoga Maualuga. 

 

3.5 E le mafai ona faaliliuina atu taualumaga i le Faamasinoga Maualuga pe afai o se vaega o le 

tagi ua tuueseina mai totonu o pulega faa-faamasinoga poo itu uma e lua ua fai se faaaliga o 

se maliega e faaliliuina atu le mataupu e fofoga i le Faamasinoga Faaitumalo.  

Faaliliuina atu o taualumaga faa-faamasinoga mai le Faamasinoga Maualuga i 

le Faamasinoga Faaitumalo 

3.6 O le faaliliuina atu o se mataupu tau le va o tagata na amata i le Faamasinoga Maualuga i le 

Faamasinoga Faaitumalo e aliae mai pe afai o se mataupu o taualumaga o loo i le pulega faa-

faamasinoga a le Faamasinoga Faaitumalo poo se maliega a itu e lua. O se Faamasino o le 

Faamasinoga Maualuga, i luga o le talosaga a soo se itu e auai i taualumaga, ona ua 

poloaiina e faapea ua tatau ona faaliliu atu taualumaga i le Faamsinoga Faaitumalo. 

 

3.7 Afai ua faaliliu atu se mataupu tau le va o tagata mai le Faamsinoga Maualuga ile 

Faamasinoga Faaitumalo, e tatau i le alii ofisa o le Faamasinoga Maualuga ina ua maea ona 

faamau-faailogaina poloaiga, ona tuuina atu i le Resitala o le Faamasinoga Faaitumalo se ata 

o le poloaiga, le faamatalaga o le tagi poo se ata o lea lava faamatalaga, mea uma ua 

faatagisia ile talosaga ma pepa uma na faaulu i totonu o le Faamasinoga, e pei ona 

faatonuina e le Faamasinoga Maualuga.  

 

3.8 A maea ona faataunuuina se faaliliuina atu o se taualumaga i le Faamasinoga Faaitumalo, o 

taualumaga uma o le a sosoo mai ai o le a fofoga ma faia iai faaiuga i totonu o le 

Faamasinoga Faaitumalo e tusa lava pe na amata mai se taualumaga i totonu o le 

Faamasingoa Faaitumalo. O lona uiga o se aia tatau e talosaga ai totonu o le Faamasinoga 

Maualuga poo le Faamasinoga o Talosaga o le a le aafia lea ile faaliliuina. 

 

3.9 E le o iai se aiaiga i le taimi nei i le Tulafono pe faamata e mafai ona faaliliuina atu mataupu 

o taualumaga mai le Faamasinoga Faaitumalo i Faamasino Fesoasoani.  

Faatusatusaga o Faamasinoga i Atunuu i Fafo 

Vitoria Ausetalia 

3.10     E ono faasee atu taualumaga faa-faamasinoga o mataupu lautele i le va o tagata mai le 

Faamasinoga Maualalo i Vitoria i le Faamasinoga Maualuga pe afai o le mataupu e le oo iai 

pulega faa-faamasinoga a le Faamasinoga Maualalo.  E ono mafai ona faia e le Faamasinoga 

Maualalo lea tulaga ini auala se tolu. 

 

i) teuteu le tagi ina ia mafai ona iai i totonu o le pulega faa-faamasinoga a le 

Faamasinoga Maualalo; poo le 

ii) poloaia o le tagi e tolopo e tusa ai ma le faia o se talosaga i lalo o le Tulafono a le 

Faamasinoga(faasee ese o mataupu) 1991; poo 

iii) poloaia o le tagi e soloia ma tuuina atu tau o le faamasinoga e pei lava o loo iai le 

pulega faa-faamasinoga i le Faamasinoga ma faaleaogaina ai le tagi. 

3.11 E tatau ona logoina itu o le faamasinoga ma tuuina atu iai le taimi e aumai ai ni a latou 

talosaga tetee i le mataupu o le a faasee atu i le Faaamasinoga Maualuga.  Afai ae faasee atu 

se tagi i se isi faamasinoga, e le toe agavaa ona toe faasee atu i le Faamasinoga Autu lea na 

amata ai le mataupu poo le toe faasee atu foi i se isi lava faamasinoga. 

3.12 O le faasee atu o le fofogaina o soo se mataupu i se isi Faamasinoga e masani lava ona 

fua i luga o le tulaga o le Faamasinoga sa amata fofogaina ai le mataupu ina ua tele ana 

mataupu e faatautaia faapea ai mataupu ua tuua poo faamasinoga tolopoina o lea e faasee atu 

ai mataupu i luga o le faamaoniga a le Fono Faatonu a Faamasino.  O le faasee atu o ni 

mataupu taitasi e fua i luga o le le iai ose pulega faa-faamasinoga i lea Faamasinoga e 

faatautaia ai lea mataupu. 

Ausetalia Sisifo 

3.13 O Ausetalia i Sisifo e moomia na o le talosaga e faia e le itu faamasino o le mataupu e 

tuuina atu i le Faamasinoga Maualalo mo se poloaiga e faasee atu ai vaega uma o le mataupu 

i le Faamasinoga Maualuga.  O le Faamasinoga Maualuga i le latou mauaina ai o lea 

talosaga e ono faia ai se poloaiga e talia ai le faasee atu o lea mataupu pe afai ae faamalieina 

vaega uma o lea mataupu e:- 

 

i) ia  aofia i totonu o le pulega faa-faamasinoga e fofogaina ai; ma 

ii) aofia ai se tagi poo se mataupu e i fafo atu ma le pulega faa-faamasinoga o le 

Faamasinoga Maualalo; poo 

iii) le tagi e fai si lavelave; poo 

iv) o loo aofia ai se tulaga e ono fesiligia ai le tulafono. 

Faatalanoaga 

3.14 Sa fesiligia e le Komisi ana paaga pe faamata o vaega o le Tulafono o loo iai le faasee atu 

o le fofogaina o mataupu mai le Faamasinoga Faaitumalo i le Faamasinoga Maualuga e ono 

faalautele ina ia mafai ona tuuina mai ai ni mafuaaga e sili atu i le tasi pe aisea e tatau ai ona 

faasee atu lea mataupu. 

 

3.15 Sa saunoa mai se tasi o sui o Faamasino e faapea e ui lava ina e sea sea faasee atu ni tagi i 

le Faamasinoga Maualuga, ae e iai le agaga e iai lava se auala e faasee atu ai ni mataupu e le 

mafai e le pulega faa-faamasinoga a le Faamasinoga Faaitumalo ona tagofia, poo se mataupu 

tau soligatulafono e moomia ai le fofogaina i le iai lea o faatonu o le Faamasinoga. 

 

3.16 O nisi o paaga i tua i pisinisi tumaoti ua faapea mai o le faasee atu o se mataupu mai le 

Faamasinoga Faaitumalo i le Faamasinoga Maualuga e tusa ma le $5000 pe i lalo ifo e 

maimau ai le taimi ma punaoa ae le o mafai ona maua e le tele o tagata.  O le isi tulaga i le 

faasee atu o le fofogainia o mataupu e pei ona aumai e paaga a le Komisi, e faatatau lea i le 

vaega lea o loo faapea mai e na o le itu tetee e iai le faatagana ale Faamasinoga e faia ai se 

faaaliga e faapea e tetee ai i le faasee atu o lana mataupu e fofogaina i le Faamasinoga 

Faaitumalo. 

3.17 O se faataitaiga o lea faiga sa faaali mai e se tasi o paaga a le Komisi.  Sa faamatala e lea 

paaga sa iai se mataupu e faapea e na o le $3000 le tagi, ae sa faasee atu i le Faamasinoga 

Maualuga ona sa tusi talosaga le itu tetee i le Faamasinoga ma faapena ona faatagaina ai le 

mataupu e fofogaina i le Faamasinoga Maualuga.  O lea faiga ua faaituau ma le talafeagai 

ma avea ma feteenaiga i le va o loia tutoatasi ona o le mataupu o loo manino sa tatau ona 

fofogaina i le Faamasinoga Faaitumalo. 

3.18 O nisi finagalo tetee sa faapea mai e iai lava tagi e i lalo ifo o le $5000 e tatau ona faasee 

atu i le Faamasinoga Maualuga ona o le tulaga lavelave o mataupu tau tulafono o loo aafia 

ai.  

Manatu o le Komisi 

3.19 E pei ona folasia atu i luga, o le tulaga o loo iai le faasee atu o faamasinoga i le 

Faamasinoga Maualuga i le taimi nei e fua lava i le itu tetee e talosagaina le Faamasinoga 

ma tuuina atu le faaaliga i itu e na te tetee ai i le fofogaina o lana mataupu i le Faamasinoga 

Faaitumalo.  Ae afai ae sili atu ile tapulaa o le tau o le mataupu ma le pulega faa-

faamasinoga a le Faamasinoga Faaitumalo (faataitaiga pe a ova atu ma le $5000) e tatau i le 

Faamasino o le Faamasinoga Faaitumalo ona faia le poloaiga e faasee atu ai lea mataupu i le 

Faamasinoga Maualuga.  O lea poloaiga e faamalosia ma i lea tulaga e ui lava i nisi vaega o 

loo taotaomia ai le mataupu, e leai se malosiaga i le faamasino e teena ai lea faaaliga ae tatau 

ona tuuina atu le poloaiga e faasee atu ai le mataupu i le Faaamasinoga Maualuga.  

 

3.20 O lona eseesega, o le faasee atu o le fofogaina o se mataupu i le Faamasinoga Maualuga e 

i lalo ifo o le $5000 e fetuutuunai lava ae le faatapulaaina.  Afai e iai se faaaliga e tuuina mai 

e le itu tetee e faasee atu ai le mataupu e fofogaina i luma o le Faamasinoga Maualuga, e 

tatau la ona faamalieina le Faamasino ole Faamasinoga Faaitumalo e faapea o loo iai se itu 

taua tau le tulafono e fesiligia pe faatulai mai i le mataupu lea, ae lei faasee atu le mataupu i 

le Faamasinoga Maualuga. 

3.21 E ui lava ina aiaia ile Tulafono o le Faamasinoga Faaitumalo tapulaa o aiaiga i le faasee 

atu ai lea o se mataupu i le Faamasinoga Maualuga, e le avea lea ma auala e aveeesea mai ai 

i faamasino le faasee atu o se mataupu ile tulaga o le mataupu lava i le mataupu ma faasee 

ese.  O lea la e manatu le Komisi o le faasee atu o se mataupu mai le Faamasinoga 

Faaitumalo i le Faamasinoga Maualuga e tatau pea ona tumau i le pule faitalia a le 

Faamasino pe afai e lei ausia le tapulaa o le pulega faa-faamasinoga a le faamasinoga.  O le 

malosiaga i soo se mataupu e fofogaina e faasee ese e tatau ona faasili atu mai le $5000 i le 

$10000. 

Fautuaga 6: O le aofai i le faasee ese o le fofogaina o mataupu ia faasili atu mai le $5000 i le 
malosiaga o loo iai nei i le $10,000. 
  

Fautuaga 7: Faasee atu o mataupu ia iai lava i le pule faitalia a le Faamasino e fua i le 
malosiaga. 
 
Fautuaga 8: Ia logoina itu faamasino uma o le faamasinoga e ala i ni tusi mai le Resitara pe afai 
e finagalo le Faamasino e faasee mai le mataupu mai le Faamasinoga Faaitumalo i le 
Faamasinoga Maualuga poo le faasee mai le Faamasinoga Fesoasoani i le Faamasinoga 
Faaitumalo. 

4. Nafa, Matafaioi ma Tiute o le Faamasinoga ma Ofisa o le 

Faamasinoga 

Tulafono i le Taimi Nei 

O nafa, malosiaga ma matafaioi a Faamasino ma Faamasino Fesoasoani i lalo o 

le Tulafono 

4.1 E le o maioio mai i le Tulafono o le Faamasinoga Faaitumalo nafa, malosiaga ma matafaioi 

a Faamasino o le Faamasinoga Faaitumalo sei vagana ai a latou matafaioi lona lua e avea ai 

ma Alii Suesue e suesueina mafuaaga lilo o maliu mo le lelei o latou ofisa.  E leai ni vaega o 

le tulafono o taua ai ni galuega ma tiute o Faamasino Fesoasoani.  Peitai, e iai vaega ile 

filifilia ai ma le umi e umia ai le tofi Faamasino faapea ai ma Faamasino Fesoasoani. 

Tofia o Faamasino o le Faamasinoga Faaitumalo 

4.2 O Faamasino o le Faamasinoga Faaitumalo e filifilia e le Ao ole Malo i luga o le fautuaga a 

le Komiti o Galuega a le Faamasinoga.  Ina ia agavaa mo le tofiga, e tatau ona iai i le tagata 

itu nei: 

i) sili atu ma le lima (5) tausaga o le poto masani ma o se loia e galue i le 

Faamasinoga i Samoa nei poo se isi atunuu filifilia; ma  

ii) poo se Resitara sa galue mo le umi ia le i lalo ifo o le 15 tausaga. 

Tofia o Faamasino Fesoasoani 

4.3 O Faamasino Fesoasoani e filifilia e le Ao o le Malo i luga o le fautuaga a le Komiti o 

Galuega a le Faamasinoga.  O aiaiga e agavaa ai le tagata mo lea tofiga ia “malosi ma 
atoatoa”. 

Nofoaiga a le Faamasino o le Faamasinoga Faaitumalo ma le Faamasino 

Fesoasoani 

4.4 O Faamasino o le Faamasinoga Faaitumalo ma Faamasino Fesoasoani e tatau ona malolo 

litaea i le ausia ai lea o le 62 tausaga.  E mafai foi ona aveesea mai i latou i tofiga e le Ao o 

le Malo i luga o le fautuaga a le Komiti o Galuega Tau le Faamasinoga pe afai ua le atoatoa 

le malosi poo ua solia foi agatausili poo amioga pulea. 

Puipuiga Malu mo Faamasino o le Faamasinoga Maualuga ma Faamasino 

Fesoasoani 

4.5 O le matafaioi a le Faamasino ma o latou tiute tauave o lona uiga e tatau ona iai se puipuiga 

malu mo Faamasino pe a iai se mataupu e faasaga ia te ia i le faatinoina lea o ona tiute.  O le 

taimi nei i lalo o le Tulafono, e le mafai ona faia se tagi faasaga i se Faamasino o le 

Faamasinoga Faaitumalo poo se Faamasino Fesoasoani mo soo se gaoioiga faale-

faamasinoga ua faia e ia, ae sei vagana ai ona ua na sopoia lana pule faa-faamasinoga po ua 

na faia se mea e aunoa ma se pulega faa-faamasinoga. 

4.6 Soo se tasi e faia se tagi faasaga i se Faamasino o le Faamasinoga Faaitumalo poo se 

Faamasino Fesoasoani e tatau ona iai se vaega tauave tau le faamaonia o le sopoia poo le 

leai o se pulega faa-faamasinoga.  O le a le mafai foi ona faatino i totonu o le Faamasinoga 

Faaitumalo le fofogaina o se tagi e faasaga i se Faamasino o le Faamasinoga Faaitumalo. 

4.7 O Faamasino o le Faamasinoga Faaitumalo ma Faamasino Fesoasoani e matua malu puipuia 

e le Malo pe afai o ia lea e faasaga iai se faaiuga ua tusia ina ia totogi atu ni taui mo se leaga 

ua faia poo ni totogi i soo se tagata na faamanuaina ona o soo se gaoioiga na faia ua sopo atu 

i lo le pulega faa-faamasinoga poo, e aunoa ma se pulega faa-faamasinoga. 

4.8 O le puipuiga malu a le Malo e aloaia pe a sainia e le Faamasino o le Faamasinoga 

Maualuga le pepa faamaonia o loo faaalia ai e faapea ua i ai i lona taofi na faia lea gaoioiga 

e le Faamasino o le Faamasinoga Faaitumalo poo le Faamasino Fesoasoani i le agaga 

faamaoni i lalo o le talitonuga e faapea o le mea moni sa ia te ia le pulega faa-faamasinoga, 

male isi foi itu e faapea ua iai le taofi o le Faamasino e tusa ma uiga uma lava ua oo i ai e ao 

ina tuusaunoaina o ia i ala e sao ma tatau ai. 

Resitara 

4.9 O Resitara e aofia ai ma Sui Resitara e tofia mai e le Komisi o Galuega a le Malo i taiala mo 

le faafaigalueina o tagata.  E galue le Resitara agai i le Failautusi o le Faamasinoga ma le 

Minisitia o le Faamasinoga mo le faafoeina male pulea o ofisa o le Faamasinoga.   E toatasi 

le tagata e mafai ona tofia e avea ma Resitara mo ni Faamasinoga se lua poo le sili atu ma e 

tasi se Faamasinoga faapena e mafai ona avea ma Faamasinoga Maualuga. 

4.10 O le Resitara foi e faaopoopo i ona tiute masani i le Faamasinoga e na te faamauina foi 

faamaumauga o taualumaga o faamasinoga a faamasinoga taitasi. 

4.11 Ua faamaonia e le Komisi matafaioi a Resitara i taualumaga o faamasinoga tau 

soligatulafono i le iloiloina o le Tulafono o Taualumaga o Soligatulafono 1972.  Ua fautuaina 

e le iloiloga o le Tulafono o Taualumaga o Soligatulafono e faapea e tatau ona tuuina atu le 

malosiaga i Resitara i itu nei: 

i) teuteu se faamatalaga i luga o le ioega a itu uma o le faamasinoga ise taualumaga 

faa-faamasinoga; 

ii) faaaoga le malosiaga o le Faamasinoga pe a leai se itu tetee, se na ia faailoa mai 

se faamatalaga poo se itu o le faamasinoga e oo atu i luma o le Faamasinoga; 

iii) faamau le faamatalaga a le itu teetee i le moliaga ua molia ai; 

iv) faamau faamatalaga mo se faalapotopotoga;  



 

 

Page 24 

 v) tolopo le fofogaina o faamasinoga; ma 

vi) taofia le tagata i le potu taofia poo le tatala o se alii poo se tamaitai i le faia o 

tuutuuga ini tulaga talafegai;   

4.12 Ua faamaonia foi e le Komisi ni malosiaga faapitoa o Resitara i taualumaga faa-

faamasinoga o mataupu tau le va o tagata i le toe iloiloina talu ai nei o Tulafono o 

Taualumaga Faa-faamasinoga i le Va o Tagata. 

Ofisa o le Faamasinoga 

4.13  O se alii ofisa o le Faamasinoga ua faamatalaina i le Tulafono e aofia ai Resitara ma soo 

se faamatalaupu, peilifi, failautusi ma nisi lava alii ofisa tau le faafoeina e pei ona tatau ai e 

aofia ai alii leoleo o le Ofisa o Leoleo. 

4.14 O Peilifi e tofia e auala mai i le Komisi o Galuega a le Malo.  O Leoleo ma soo se isi 

tagata o le a tofia e le Faamasino o le Faamasinoga Faaitumalo mo se faamoemoe ua faapitoa 

iai e faatino tiute o le Peilifi i se faamasinoga poo se isi nofoaga. 

4.15 I le faatinoina o tiute o le faamasinoga, pe afai o se tusi-samani, tusi faapoloaiga poo nisi 

pepa e tuuina atu i lalo o le malosiaga o le Tulafono i le alii leoleo mo le tufaina atu poo le 

faasainia, o le alii leoleo e mafai ona avea ma peilifi lea e tofia i lalo o le fuaiupu o le vaega 

lea o le Tulafono.  O Peilifi e iai ia i latou malosiaga o se alii leoleo e pei ona iai i lalo o le 

Tulafono o le Faamasinoga Faaitumalo. 

4.16 Faaliliuupu, alii ofisa fesoasoani ma isi uma ofisa e faafoeina galuega e tofia mai e le 

Komisi o Galuega a le Malo ma o le a feagai i latou ma soo se galuega tau le faafoeina o 

galuega a le faamasinoga e tuuina atu iai i latou e le Resitara. 

4.17 Afai ae molia se alii ofisa o le Faamasinoga ona o se amio le pulea e pei o le faoa 

faamalosi o se mea mai se tasi tagata; poo ua na le faia le mea e tusa ma tatau ai po ua na le 

tuuina mai ni faamatalaga ma tupe mo soo se tupe na aoina pe na maua e ia i lalo o le pule 

faataga a le Faamasinoga ao loo galue i lalo o lana toniga poo le faafoliga pepelo i se 

faagasologa o se Faamasinoga, o le a suesueina loa e se Faamasino o le Faamasinoga 

Faaitumalo le mataupu i se auala e tuufaatasia ai mea uma e aafia ai. 

Faatalatalanoaga 

4.18 Sa faamauina le agaga naunau o le Komisi i finagalo ma manatu o le atunuu sa faaalia i 

mataupu e pei ona taua i lalo: 

i) Tofia o Faamasinoga o le Faamasinoga Faaitumalo, Faamasino Fesoasoani ma 

Resitara; 

ii) Aveesea o Faamasino o le Faamasinoga Faaitumalo ma Faamasino Fesoasoani; 

iii) Malosiaga ma Matafaioi a le Faamasino o le Faamasinoga Faaitumalo; 

iv) Malosiaga ma Matafaioi a le Resitara; 

v) Faalautele pe faatapulaa le malosiaga e tuuina atu i se Faamasino o le Faamasinoga 

Faaitumalo, Faamasino Fesoasoani ma le Resitara; ma 

vi) Alii Ofisa o le Faamasinoga. 

4.19 Sa faailoa mai e le Matagaluega o Faamasinoga ma Auaunaga Tau le Faamasinoga e 

faapea afai ae le avanoa Faamasino o le Faamasinoga Faaitumalo e faia se faamasinoga, e iai i 

le Resitara le malosiaga e tolopo ai le mataupu i se isi aso.  E mafai foi ona latou tuuina atu pe 

faataga pepa faapoloaiga e saisai ai le itu tetee pe afai e le oo mai i luma ole Faamasinoga. 

4.20 O nisi paaga e finagalo faapea e tatau ona mafai e le Resitara ona fofogaina ma fuafua se 

faaiuga i se tagi i se mataupu tau le va o tagata ona o se aitalafu ua le totogia.  O nisi o loia ua 

faapea mai e tatau ona tuuina atu ni galuega se tele faale-faamasinoga i Resitara, aemaise lava 

i le valaauina o mataupu lea e tele lava ina feagai ma mataupu faale-faamasinoga i le va o 

tagata e pei o le fuafuaina o aso e fofoga ai mataupu. 

4.21 Sa sailia foi e le Komisi finagalo o ana paaga i le itu lea i le le agavaa poo le amio le 

pulea o se Faamasino pe faamata e tatau ona faamatala manino mai i totonu o le Tulafono.  Sa 

fautua mai nisi e tatau ona sui le upu “le agavaa” i le upu “le atoatoa”.  O nisi o finagalo i le 
faauigaina o le le atoatoa e sau mai le le lelei o le mafaufau ma le le atoatoa o le malosi i le 

tino e le mafai ai ona faatino tiute o se faamasino.   

4.22 O nisi o paaga sa faailoa o latou taofi e faapea e tatau ona iai se taiala o agatausili mo le 

faamasinoga, e iai taiala mo le le agavaa ma/poo le amio le pulea.  O nei paaga latou te 

lagolagoina le iai o se taiala o agatausili e pei e sili atu lena nai lo taiala ae le mamafa tele aua 

e toa laiti faamasino e faafoeina se faamasinoga. 

4.23 Sa sailia foi e le Komisi ni finagalo i le tulaga o malosiaga, tiute ma matafaioi a le 

Resitara e tatau ona iai.  O le tele o paaga e mafuli le lagolago e tatau ona faamanino mai i le 

Tulafono tiute, matafaioi ma malosiaga o le Resitara.  O nisi o sui o le Faamasinoga sa 

faamaonia lea fautuaga e pei ona tuuina atu e le Komisi i lana Ripoti Faaiu o le toe iloiloina o 

le Tulafono o Taualumaga Faamasinoga o Mataupu Tau Soligatulafono e faatatau i le 

matafaioi a Resitara i mataupu tau soligatulafono i luga o le tulaga e faatino le latou galuega 

ao faagasolo taualumaga ma le suesueina o se mataupu i luma o se Faamasino. 

4.24 O nisi manatu sa faaalia i le taimi o faatalanoaga i le tulaga o le agavaa o faamasino.  O 

nisi sa fautuaina le toe faaopoopo o nisi tausaga se lua (2) i le aiaiga o loo iai i le taimi nei lea 

e lima (5) tausaga e agavaa ai se tagata e tofia e avea ma Faamasino.  Peitai, o nisi ua faapea 

mai o le toe tuu i luga o tausaga e agavaa ai le tagata e talosaga o le a avea ma itu e toaitiiti ai 

sui e talosaga. 

4.25 O nisi paaga ua faapea mai foi o aiaiga ma faailoga e agavaa ai se tagata e talosaga mo se 

avanoa Resitara e tatau ona tuu pea i le Komisi o Galuega a le Malo. 

Faatusatusaga o Faamasinoga i Atunuu Mamao 

Vitoria, Ausetalia 

Faamasino 

4.26 O le tofia o le Faamasino e iai lea i le Kovana o le Fono Faatonu.  E tofia e le Kovana le 

toatele o Faamasino e talafeagai ai ma le faatinoina o tiute a le Faamasinoga.  E ese mai le 

Faamasino Sili, e mafai ona tofia se Faamasino i le tulaga e galue tumau poo le galue 

faavaitaimi. 

4.27 E mafai foi e le Kovana ona tofia soo se tasi o Faamasino e avea ma Faamasino Sili pe 

lua pe sili atu e avea ma Sui Faamasino Sili.  Afai ae tofia ni Faamasino e galulue faavaitaimi, 

o se tasi o aiaiga faaletulafono e faapea e le tatau i le alii poo le tamaitai ona toe galue ai 

faaloia i le taimi e tofia ai i lea tofiga. 

4.28 O le agavaa ai o tagata e tofia ma avea ma Faamasino e fua i luga o le tasi mai agavaa e 

tolu (3): 

i) o le alii poo le tamaitai o se Faamasino o le Faamasinoga Maualuga a Ausetalia 

poo se Faamasinoga e faatuina e le Palemene a lea atunuu; 

ii) o le alii poo le tamaitai o se Faamasino o le Faamasinoga a Vitoria, poo se isi 

setete poo se teritori o Ausetalia; poo 

iii) o le alii poo le tamaitai o se loia Ausetalia e le i lalo ifo o le lima (5) tausaga talu 

ona galue faaloia; 

4.29 E faamuta le avea ai o se tagata ma Faamasino ina ua atoa ai le 70 tausaga poo le taofia 

foi o le ofisa e le Tulafono.  E mafai foi ona aveesea le Faamasino mai le ofisa e le Kovana o 

le Fono Faatonu pe afai ae faamaonia e se komiti suesue ua ioe le Faamasino i se amioga le 

pulea poo le le agavaa foi ma e fofogaina mai e maota e lua o le Palemene.  O lea faiga e le 

talafeagai, pe le faaaogaina pe afai o le komiti suesue ua tofia mo sea galuega ua latou le 

tuufaatasi uma itu ma mau e faamaonia ai le amio le pulea poo le le agavaa o le Faamasino. 

Resitara 

4.30 O le Faamasinoga Maualalo i Vitoria latou te tofia ituaiga Resitara e toalua.  O le 

Resitara  o le Faamasinoga ma Ofisa o le Faamasinoga.  O Resitara o le Faamasinoga e tofia 

mai e le Kovana o le Fono Faatonu e fua i luga o le fautuaga a le Faamasino Sili i le Loia Sili.  

E le mafai ona agavaa se tasi e tofia ma Resitara o le Faamasinoga sei vagana o ia o se loia 

faamauina i totonu o Ausetalia. 

4.31 O le Resitara o le Faamasinoga e tutusa ma le Faamasino Fesoasoani ma e tofia i le tulaga 

galue tumau poo le galue faavaitaimi ma e agavaa foi i le tulaga o le toe tofia.  E le pei o Ofisa 

o le Faamasinoga, o Resitara o le Faamasinoga e le faatonuina mai e le Tulafono Tau Galuega 

Faatino mo le Atunuu 2004 a Vitoria. 

4.32 E le aofia ai le faamaoniga a le Loia Sili, o Resitara o le Faamasinoga e tatau ona auai i 

soo se galuega faaletulafono, faatino galuega e maua ai le totogi poo le faatautaia o se pisinisi, 

fefaatauaiga poo se isi lava ituaiga auaunga poo agavaa. 

4.33 I le faatinoina o tiute o se Resitara o le Faamasinoga e tutusa le puipuiga malu ma se 

Faamasino o le Faamasinoga Maualuga a Samoa i le faatinoina ai o ona tiute o se Faamasino 

ma e le mafai foi ona galue ise faatonuga poo se vaaiga a se tagata poo se itutino.   

4.34 Afai ae taofi le Resitara o le Faamasinoga i le faatino ai o ona tiute e le talafeagai mo ia 

ona faaauau le fofogaina ma le suesueina o le mataupu faa-faamasinoga i lana fale faamasino, 

e tatau loa ona faatino uma fuafuaga talafeagai mo le fofogaina ma le suesueina o lea mataupu 

e le Faamasinoga ua saunia e le Faamasino. 

4.35 O le malosiaga o le Resitara o le Faamasinoga e le aofia ai malosiaga nei: 

i) faia o se faasalaga faa-falepuipui poo se faasalaga i le falefaamasino tutotonu o 

talavou poo le apitaga tutotonu o talavou; 

 ii) faia ni poloiaga tetele mo le falepuipui; 

 iii) faia se poloaiga mo suesuega o fualaau; 

 iv) faia se poloaiga mo le puipuia o le falemai; poo 

 v) fofogaina ma suesue se talosaga apili ua faia e le Faamasinoga; 

4.36 O Ofisa o le Faamasinoga e aofia ai Resitara Ulu, Resitara ma Sui Resitara ua 

faafaigaluegaina i lalo o le Tulafono o le Faatinoina o Galuega mo le Atunuu 2004 a Vitoria e 

fesoasoani i galuega lautele a le Faamasinoga.  O le faafaigaluegaina o Resitara e ono fua i 

luga o aiaiga ua faatu mai e le Faamasino Sili aemaise lava i le tulaga o faailoga (e aofia ai 

aoaoga, agavaa ma le tomai) poo suega i mataupu faapitoa e moomia le pasi ai o soo se tasi e 

saili galuega faa-Resitara. 

4.37 O malosiaga o se Resitara e faaopoopo i malosiaga ua tuuina atu ia te ia e le Tulafono o 

le Faamasinoga Maualalo 1989 ma se isi lava Tulafono e aofia ai malosiaga nei:- 

 i) tuuina atu se galuega i fafo atu ma le Faamasinoga; 
 ii) vaavaaia o se tautoga; 

iii) toe faaopoopo se taimi e nofo vaavaaia ai se tagata o loo auai atu i le aso o 
taualumaga o le faamasinoga o soligatulafoo e pei ona lisiina ai i luma o le 
Faamasinoga; 

 iv) faamaonia se tusi saisai; 
v) sainia se laisene poo se tusipasi ua faatagaina mai e le Faamasinoga e tuuina atu; 

ma  
vi) fofogaina ma suesue se talosaga ma faaaoga le malosiaga o le Faamasinoga 

(vaega 58, 59 ma le 60  le Tulafono o le Faamasinoga Maualuga 1986). 
 

4.38 I le faatinoina o latou tiute i le agaga mama, e agavaa foi Resitara i le puipuiga malu e 

tutusa ai ma Faamasino i le faatino ai foi o latou tiute. 

Ausetalia i Sisifo 

Faamasino 

4.39 O le tofia o Faamasino e tofia e le Kovana ma e moomia le tagata e iai le poto masani i le 

itu tau le tulafono ia le i lalo ifo o le lima (5) tausaga ma ia i lalo ifo o le 65 tausaga le matua o 

le soifua.  E taofia le avea o le tagata ma Faamasino ina ua aulia le 65 tausaga, faamavae poo 

le le toe iai o se amio lelei i le Faamasino. 

4.40 E mafai foi ona faamalolo le tumau poo le faamalolo tumau le Faamasino pe afai e iai le 

taofi o le Loia Sili ua le agavaa le Faamasino i le faatinoina o ona tiute i le atoatoa e mafua 

mai i le le atoatoa o le malosi o le tino poo le mafaufau nai lo se gasegase le tumau. 

4.41 E tatau i le Loia Sili ona faavae se komiti e aofia ai le Faamasino Sili o Ausetalia i Sisifo 

poo se Faamasino e filifilia mai e le Faamasino Sili ma nisi tagata se toalua ua resitaraina o ni 

fomai faamauina e: 

i) suesue ma ripoti atu i le Loia Sili pe faamata ua le atoatoa le malosi o le tino ma 

le mafaufau o le Faamasino ma ua le mafai ai ona ia faatino i le atoatoa ona tiute; 

ma 

 ii) ma faia fautuaga i le Loia Sili e faatatau i le mataupu. 

4.42 Afai ae faamuta le tofiga o le Faamasino ona o le mafuaaga ua taua, o lona uiga e 

faamalolo i le tulaga litaea ona ua le toe atoatoa le malosi o le tino ma le mafaufau. 

4.43 E mafai foi ona faamalolo le tumau le Faamasino pe afai e pau maualalo pe le lelei le 

faatinoina o ona tiute.  O mafuaaga tatau mo le faamalolo le tumauina o se faamasino e tupu 

pe afai o le Faamasino:- 

i) ua iai le tulaga le faamoemoeina ma ua faatamala i le faatinoina o ona tiute; poo 

ii) ua amio le pulea poo le faia o se aga ua tauleagaina ai lona tagata tusa pe o lea 

amio e fesootai ma ia galuega; poo 

iii) ua le usitaia ma mulimulitai i faatonuga e tuuina atu e le Faamasino Sili poo le 

Loia Sili; poo 



 

 

Page 29 

 iv) ua gau-mativa. 

4.44 E mafai ona faatino e le Faamasino soo se galuega a le Resitara.  E mafai foi e le 

Faamasino pe a iai se faamaoniga talafeagai ona umia se isi tulaga tofi i se isi ofisa poo se 

ofisa o le faamasinoga ma faatino ai nisi galuega o lea tofi mo le lautele faatasi ai ma lona 

tofiga Faamasino. 

4.45 O le Faamasino Sili o le faauluuluga o ofisa o le Faamasinoga.  Ona o lea, o le Faamasino 

Sili e nafa ma le faatonuina o le atinaeina o tomai ma agavaa faapea ai ma aoaoga mo 

Faamasino ma Resitara. O le Faamasino Sili foi na te faasoaina atu tiute i Faamasino e ala i 

lana faatonuga poo ni galuega tau faafoega ma pulega o ofisa o le faamsinoga poo ni mataupu 

ua faatulaga mo le fofogaina ma le suesueina. 

Resitara 

4.46 O le Resitara Ulu, Resitara ma Sui Resitara o ofisa ia o le Faamasinoga e galulue mo le 

faafoeina ma le pulea o ofisa o le faamasinoga ma e tofia mai e le Minisita.  E le agavaa se 

tagata e tofia ma Resitara Ulu sei vagana ua tofia mai i lalo o le Tulafono o Pulega o Tagata 

Faigaluega 1994 a Ausetalia i Sisifo.  E mafai foi ona tofia mai le Sui Resitara mai le Ofisa o 

Leoleo e tofia mai e le Minisita ma o lea tofiga e umia lava e lea tagata faatasi ma lana 

galuega o loo iai i totonu o le Ofisa o leoleo.   

4.47 O Resitara i lalo o le Tulafono o le Faamasinoga Maualalo 2004 a Ausetalia i Sisifo e iai 

le malosiaga ma matafaioi e: 

i) teena ai le taliaina ma le failaina o ni pepa pe afai e na te silafia e faaaoga sese ai 

faiga a le faamasinoga poo le le taua foi poo le fai ma faafitauli i le galuega; 

ii) vaavaaia le faatautoga o faamaoniga mo mataupu tau faamasinoga i le 

faamasinoga; ma 

 iii) tolopo se mataupu e le talafeagai mo le Faamasinoga ona fofogaina ma suesue; 

4.48 E mafai foi e le Faamasinoga ona tuuina atu i Resitara nisi poo taualumaga uma faa-

faamasinoga ma malosiaga e ese mai i malosiaga nei: 

i) sailia o le agasala poo le le agasala o le tagata i se soligatulafono ua ia faia i le 

fofogaina i le faamasinoga poo le faia o le faasalaga i se isi faamasinoga e faaaoga 

ai le pulega faa-faamasinoga a le Faamasinoga o mataupu tau soligatulafono; 

ii) faia se faaiuga faaiu i se mataupu ua maea fofogaina e faaaoga ai le pulega faa-

faamasinoga a le Faamasinoga o mataupu tau le va o tagata; poo 

 iii) le sailia o le agasala a se tagata i le le usitaia o poloaiga a le Faamasinoga; 

Taofi o le Komisi 

4.49 O le taimi nei, ua faataatia mai e le Faamasinoga Faaitumalo taiala mo le tofia ma le 

aveeesa o Faamasino o le Faamasinoga Faaitumalo, Faamasino Fesoasoani ma Resitara.  E le 

o aofia ai i ia vaega le faataotoga o malosiaga, tiute ma matafaioi a le Faamasino o le 

Faamasinoga Faaitumalo, Faamasino Fesoasoani ma Resitara. 

4.50 O mataupu autu amata a Malo Aufaatasi i le tutoatasi ai o le Faamasinoga o loo faataatia 

mai ai e faapea, o tagata e filifilia mo ofisa o le faamasinoga e tatau o se tagata e faamaoni ma 

e iai le agavaa faatasi ai ma aoaoga talafeagai poo faailoga tau le tulafono. O le isi itu, o nei 

mataupu autu o loo faataatia mai ai tapulaa mo le fofogaina o se tagi faasaga i se Faamasino.  

Afai ae iai se moliaga poo se tagi e faia faasaga i se Faamasino i lona tulaga faa-faamasino, e 

tatau loa ona vave faagasolo le suesueina ma ia le faaituau i lalo o taiala talafeagai ma e tatau 

foi ona iai le aia tatau a le Faamasino e fofogaina ai le mataupu i faiga tutusa le faaituau. 

4.51 E iai le taofi o le Komisi e tatau i le Tulafono ona faataatia manino mai vaega e taiala ai 

le tofiga, nofoaiga ma le aveesea o Faamasino o le Faamasinoga Faaitumalo (e aofia ai 

Faamasino Fesoasoani).  E tusa ai ma tofiga, e fautuaina e le Komisi le suia o aiaiga moomia 

e agavaa ai se tagata e avea ma Faamasino o le Faamasinoga Faaitumalo i luga o le tulaga o le 

loia o se loia faamauina o le Faamasinoga Maualuga a Samoa mo le umi e le i lalo ifo o le 

valu tausaga. E fautuaina foi e le Komisi e faapea afai e tofia Resitara, e tatau i le 

Matagaluega o le Faamasinoga ma Auaunaga Tau le Faamasinoga ona silasila i le tulaga o lea 

tagata e iai sona faailoga faaloia e talafeagai ma le galuega a le Resitara. 

4.52 E toe fautuaina foi e le Komisi e faapea e faatuina se tulaga tofi e taua o le Faamasino Sili 

o le Faamasinoga Faaitumalo a le Faamasinoga Faaitumalo.  Talu ai ua siitia le tulaga o le 

Faamasinoga Faaitumalo, e taua ai le tofia o se ofisa o le faamasinoga e taitaia le 

Faamasinoga ma nafa ma le ofisa ma lana aufaigaluega faapea ai ma le tele o galuega. 

4.53 I le tulaga i le nofoaiga, e matau atu le Komisi e leai se mafuaaga e ono iai se eseesega i 

le tausaga litaea mo Faamasino o le Faamasinoga Maualuga ma Faamasino o le Faamasinoga 

Faaitumalo.   O le itu lea, e fautuaina ai e le Komisi le siitia o le tausaga litaea o Faamasino o 

le Faamasinoga Faaitumalo i le 68 tausaga. 

4.54 O le mea lea, e tatau ai ona faalautele le Tulafono o le Faamasinoga Faaitumalo ina ia 

aofia ai mataupu e pei o le faapefea ona aveesea se Faamasino poo se Faamasino Fesoasoani e 

ese mai i le malolo litaea ma le le agavaa poo le amio le pulea faapea ai ma taiala talafeagai 

mo le Komiti o Galuega a le Faamasinoga e mulimulitaia ai nei vaega eseese.  O le faamalolo 

faavaitaimi o le isi laasaga e tatau foi ona aofia ai.  O nei faiga uma e tatau ona o gatasi ma 

tulaga maualuga faavaomalo i le tutoatasi ai o le faamasinoga. 

4.55 E iai foi le manatu o le Komisi e faapea i se isi tulaga, e tatau foi i le Tulafono ona 

faamanino ma faataatia mai ni vaega e faatatau i galuega a le Faamasino Sili o le 

Faamasinoga Faaitumalo, Faamasino o le Faamasinoga Faaitumalo ma Resitara.  E tatau foi i 



 

 

Page 31 

le Tulafono ona faamanino ma faatulaga mai tiute ma malosiaga o Resitara faapea ai ma le 

tapulaa e gata ai ia malosiaga. 

Fautuaga 9: Ia suia aiaiga mo le tofiaina o se sui agavaa e avea ma Faamasino o le 

Faamasinoga Faaitumalo. Ina ia agavaa e tatau i lea sui ona: 

 O ia o se loia o le Faamasinoga Maualuga a Samoa mo le itiiti ifo i le valu tausaga 

Fautuaga 10: Tulaga agavaa mo Faamasino Fesoasoani ia tumau i le mea o iai nei. 

Fautuaga 11: Ia silasila le Matagaluega o Faamasinoga ma Auaunga Tau le Faamasinoga i le 

tulaga o faailoga faaloia pe a tofia ni Resitara. 

Fautuaga 12: E tatau i le Tulafono o le Faamasinoga Faaitumalo ona iai le ofisa mo le 

Faamasino Sili o le Faamasinoga Faaitumalo. 

Fautuaga 13:  O le Faamasino Sili o le Faamasinoga Faaitumalo e nafa ma le faasoa atu o 

soo se galuega, tiute ma matafaioi i se Faamasino o le Faamasinoga Faaitumalo poo 

Faamasino Fesoasoani ma ia mautinoa o le atinaeina o le tomai ma agavaa o Faamasino ma 

Faamasino Fesoasoani ia o gatasi ma taiala ua tuuina mai e soo se Komiti a le Faamasinoga 

lea e feagai ma le atinaeina o le aufaigaluega. 

Fautuaga 14: E mafai ona aveese se Faamasino o le Faamasinoga Faaitumalo poo se 

Faamasino Fesoasaoni pea afai e maua e le Komiti o Galuega a le Faamasinoga a Samoa; 

a. ua solia amioga pulea; poo 

b. ua le atoatoa le malosi o le tino ma ua le toe mafai ona gafatia le faaauauina o ona 

tiute. 

Fautuaga 15: O se Faamasino e aveesea ona o le mafuaaga e pei ona taua i le 13(b) e agavaa 

i soo se faamanuiaga tau litaea. 

Fautuaga 16: O tausaga litaea mo Faamasino o le Faamasinoga Faaitumalo e tatau ona siitia 

mai le 62 i le 68 tausaga. 

Fautuaga 17: E tatau i le Tulafono o le Faamasinoga Faaitumalo ona faataatia mai malosiaga 

o loo iai ma faaaoga i le taimi nei, o tiute ma matafaioi a Faamasino o le Faamasinoga 

Faaitumalo, Faamasino Fesoasoani ma Resitara. 

Fautuaga 18: E tatau foi i le Tulafono o le Faamasinoga Faaitumalo ona faamanino mai 

malosiaga o le Resitara Ulu i totonu o le Tulafono e; 

i. tolopo ai le fofogaina o mataupu pe afai e le avanoa le Faamasino o le 
Faamasinoga Faaitumalo e faatautaia le faamasinoga; 

ii. tuuina atu nisi faiga i fafo atu o le Faamasinoga ae fua i le toe valaau pe 
faaleaoga mai e se Faamasino o le Faamasinoga Faaitumalo; 

iii. vaavaaia ia tautoga; 
iv. faamaonia se tusi saisai i aiaiga ua taua i lalo- 

a. nofo vaavaaia e faamalosia pe a maea le 24 itula ma ia faataatia mai le aso 
o le nofo vaavaaia i totonu o le tusi saisai; ma/poo 

b. aofai o le tupe e totogi e le tagata nofo vaavaaia e ono le lokaina ai ao le a 
tatalaina; ma 

v. tuu i tua le taimi e nofo vaavaaia ai le tagata pe afai o lea tagata ua tuuina atu 
iai le nofo vaavaaia e auai ai i le aso ua atofa mo le fofogaina o lana mataupu i 
luma o le Faamasinoga (mataupu tau soligatulafono). 
 

Fautuaga 19: Ia gafatia le puipuiga malu o Resitara mai le faamasinoga ao faatino ai o latou 

tiute.  

Fautuaga 20: Faauigaina vaega o le Tulafono ina ia aofia ai faamatalaga nei: 

i. Faamasino e aofia ai le Faamasino Sili o le Faamasinoga Faaitumalo ma 

Faamasino o le Faamasinoga Faaitumalo; 

ii. Faamasino Fesoasoani; ma 

iii. Ofisa o le Faamasinoga e aofia ai Resitara ma le aufaigaluega e faafoeina ma 

pulea ofisa o le faamasinoga e pei o sui o le ofisa o leoleo, ofisa fesoasoani, 

faaliliu upu ma soo se isi tagata e moomia e feagai ma galuega a le 

Faamasinoga. 

5. O Vaega eseese o le Faamasinoga Faaitumalo 

O le Tulafono o iai nei 

5.1 O vaega eseese nei o le Faamasinoga o loo iai i le taimi nei: 

 i) mataupu tau tupulaga talavou; 
 ii) mataupu tau i aiga; ma 

iii) suesueina o mafuaaga lilo o maliu e ese mai i ana pulega faa-faamasinoga masani. 
 

5.2 Peitai, o nei vaega e le o aloaia le iai i totonu o le Tulafono o le Faamasinoga Faaitumalo.  

Ao le Faamasinoga mo Tupulaga Talavou ua faatuina i lalo o le Tulafono o Talavou 

Solitulafono 2007 o se tasi o vaega o le Faamasinoga Faaitumalo; o mataupu faaleaiga e 

aumaia i lalo o le Tulafono o Tamaiti 1961 ma le Tulafono o le Tausiga ma le Vaaia o Fanau 

1967; ao le Tulafono o Faamasino e Suesueina Mafuaaga Lilo o Maliu 1959 ua faatuina ai 

galuega ma malosiaga a Faamasino ia.  O le vaega 9 o le Tulafono o Faamasinoga 

Faaitumalo o loo faasino i Faamasino o le Faamasinoga Faaitumalo o Alii ia e suesueina 

mafuaaga lilo o maliu. 

5.3 O le Tulafono o Tupulaga Talavou Solitulafono 2007 o loo faataatia mai ai pulega faa-

faamasinoga a le Faamasinoga o Tupulaga Talavou lea e fofogina ai mataupu tau 

soligatulafono.  O le Tulafono o le Faamasinoga Faaitumalo o loo iai foi vaega e faasino i 

mataupu e pei o le tofia o le tagata e vaavaaia fanau, o le vaaiga o se tamaitiiti ua tuuina atu i 

se isi faapea ai tamaiti matitiva ma ua solia le tulafono. 

Faatalanoaga 

5.4 Sa faaalia e le Komisi nisi o mataupu e faatatau i vaega eseese o le Faamasinoga Faaitumalo, 

e aofia ai itu ia pe faamata; 

i) e tatau i Faamasino Fesoasoani ona faavaeina o se faamasinoga mo tagi laiti; ma 

ii) e tatau i le Faamasinoga Faaitumalo ona faavae vaega eseese o le faamasinoga o 

loo iai nei i le Faamasinoga Faaitumalo; 

5.5 O se tasi o sui o le faamasinoga sa faatu mai se faafesili pe faamata e tatau ia Samoa ona 

faatino se faamasinoga mo tagi laiti e nafa ma le faatautaia o mataupu tau le va o tagata e i le 

va o le $2000 ma le $3000, ae toe fesuiai pe teuteu ai le pulega faa-faamasinoga a le 

Faamasinoga Fesoasoani. 

5.6 O le tele o paaga sa faaalia o latou manatu e faapea o le auivi o le Faamasinoga Fesoasoani o 

loo iai i le taimi nei o loo lelei lava, ae fautua mai e faapea o isi vaega o le Faamasinoga 

Faaitumalo e tatau ona atagia mai i totonu o le Tulafono o le Faamasinoga Faaitumalo. 

5.7 O se fesili sa faatulai mai i le taimi o faatalatalanoga e faapea pe o le a se aafiaga o le 

Faamasinoga Maualuga pe afai e tuumatamaga vaega eseese poo faamasinoga i lalo o le 

Faamasinoga Faaitumalo.  Sa fesiligia foi e paaga ma le atunuu lautele pe iai ni tagata 

faigaluega ma ni tupe e faatino ai le tuueseeseina o vaega eseese nei i lalo o le Faamasinoga 

Faaitumalo. 

Faatusatusaga o Faamasinoga i Atunuu i Fafo 

Vitoria, Ausetalia 

5.8 O le Tulafono o le Faamasinoga Maualalo 1989 a Vitoria o loo aofia ai vaega e faavae ma 

faatu ai ni vaega eseese.  O le Faamasinoga Maualalo a Vitoria e iai ona faamasinoga e pei 

ona taua; 

 iii) Faamasinoga mo Fualaau faasaina; 
 iv) Faamasinoga mo Koori; 
 v)  Faamasinoga mo Sauaga i Totonu o Aiga; 
 vi) Faamasinoga mo nofoaga tuaoi; 
 
5.9 O le Faamasinoga mo Fualaau Faasaina e faatuina e le Faamasino ua tuuina atu iai ia te ia e 

le Faamasino Sili ma o lea malosiaga o le Faamasinoga pe a talafeagai e mafai ai ona 

faaaoga i lea pulega faa-faamasinoga.  E mafai foi e le Faamasinoga ona tolopo le fofogaina 

o se mataupu faa-faamasinoga tau soligatulafono ao lei faia se tali aloaia a le ua molia pe 

afai e iai le manatu o le ua molia e ono agavaa mo se poloaiga e faia ai ni togafitiga mo 

fualaau ma ua tatau ai ona faasee atu le mataupu i le Faamasinoga mo Fualaau Faasaina. 

5.10 O le Faamasinoga mo Koori e fofogaina ma suesueina mataupu e aofia ai ituaiga tagata 

eseese o le faitau aofai o Vitoria.  E pei ona iai le Faamasinoga mo Fualaau Faasaina e 

faapena foi ona faavaeina mai lenei faamasinoga e se Faamasino ma e fetuutuunai ana pulega 

faa-faamasinoga ina ia mafai ai ona amanaia le tulaga tau le aganuu a tagata ua ofoina le 

auaunaga mo lea faamasinoga. 

5.11 O le Faamasinoga mo Mataupu Tau Sauaga i Totonu o Aiga e mafai ona fofogaina ma 

suesue ai mataupu e tulai mai ma pe aofia ai foi tuuaiga i sauaga i totonu o aiga. 

Niu Sila 

5.12 O le Tulafono o le Faamasinoga Faaitumalo 1947 a Niu Sila o loo aofia ai vaega e 

faatuina ai faamasinoga mo feeseeseaiga lea e fofogaina ai tagi e i lalo ifo o le $20,000.  I le 

Faamasinoga mo Feeseeseaiga, o tagi e fofogaina ma suesueina e tatau ona faia muamua ni 

fefaafinauaiga ae le’i fofogaina.  O se laufali e na te vaavaaia le faaleleiga o feeseeseaiga i le 
Faamasinoga lea. 

5.13 Afai e fai se faaiuga a le laufali e faatatau i le feeseeseaiga, e moomia lona tuu fofoga mai 

pe tusitusia foi ni mafuaaga o lana faaiuga.  O mataupu e tele lava ina faasee atu i le 

Faamasinoga mo Feeseeseaiga o mataupu laiti ma e faatatau tonu lava i mataupu tau le va o 

tagata. 

Taofi o le Komisi 

5.14 E iai le taofi o le Komisi e faapea e tatau i le Tulafono o le Faamasinoga Faaitumalo ona 

faavae le Faamsinoga mo Aiga ma aumai manino ai lona pulega faa-faamasinoga.  O le pasia 

o le Tulafono o le Saogalemu o Aiga 2013 e lei leva atu ua aliae mai ai le moomiaga mo le 

Faamasinoga Faaitumalo e faavae aloaia le Faamasinoga mo Aiga i lalo o lana fesoasoani ma 

le lagolago. 

5.15 O le Faamasinoga mo Tupulaga Talavou ua lelei faavaeina e ala i le Tulafono o Tupulaga 

Talavou Solitulafono 2007.  Peitai, e manatu le Komisi o loo iai le taua ma le aoga e amanaia 

ai le Faamasinoga mo Tupulaga Talavou o se vaega o le Faamasinoga Faaitumalo i totonu o le 

Tulafono o le Faamasinoga Faaitumalo. 

5.16 Ua silasila foi le Komisi i le taua o le faavaeina o se isi vaega o le Faamasinoga 

Faaitumalo ma faaigoa o le Faamasinoga o Fualaau Faasaina ma Ava Malosi.  I Peretania, e 

iai le Faamasinoga mo Fualaau Faasaina ma Ava Malosi.  I Niu Sa Uelese, Ausetalia, e iai le 

Faamasinoga mo Tupulaga e fiafia i Fualaau ma Avamalosi.  O se Faamasinoga o Avamalosi 

ma isi togafitiga tau fualaau o se fuafuaga sa fuafua mai i le lima tausaga talu ai ma sa 

tatalaina i Aukilani, Niu Sila i le 2012, ma o se faamasinoga muamua lea faapea i totonu o le 

atunuu.  

5.17 O le Faamasinoga o Avamalosi ma Isi Togafiti tau Fualaau o se fuafuaga sa fuafua e 

vaavaaia ai i latou e solia le tulafono i le ave o le taavale ao loo taumafaina le avamalosi poo 

faaaogaina o nisi fualaau.  O lea faamasinoga e taulai le vaai i le vaavaaia o le taumafa 

avamalosi ma fualaau faasaina o loo faaaoga e le ua molia e fesoasoani ai e puipui mai ai i 

latou mai le toe faia foi o nisi soligatulafono.  E agai tonu lava lea faiga i le: 

 - faaitiitia o le toe solitulafono; 
 - faaitiitia le fiafia i avamalosi ma isi fualaau faasaina; 
 - faaitiitia le faaaogaina o faasalaga faa-falepuipui; 
 - tulaga lelei i le soifua maloloina o le ua molia faapea ai lona olaga; ma 
 - le tele o le tupe e faaalu ai. 
 
5.18 O i latou ua filifilia mo le Faamasinoga ma malilie e latou te faatinoina ni galuega o le a 

faataatia ese a latou mataupu mo se taimi ao lei faia le faasalaga e faataga ai i latou e ulufale 

atu ini polokalame aoga tau togafitiga mo le faaitiitia o le tulaga e fiafia ai i avamalosi ma isi 

fualaau faasaina (e taofia ai le tosina tele).  E le se tulaga faigofie lea faiga – o le polokalame 

e moomia le naunau ma le loto iai ae o le a faia lava le faasalaga mo le ua molia e tusa ai ma 

lana solitulafono.  Afai ae manuia le auai atu i lea polokalame, o le a faaaoga foi lea vaega e 

fesoasoani ai pe a oo i le taimi e faia ai le faasalaga. 

5.19 O le Faamasinoga o Avamalosi ma isi Fualaau Faasaina e faatautaia i vaiaso taitasi i 

totonu o Waitakere ma le Faamasinoga Faaitumalo i Aukilani ma e fua mo se numera e i le 

100 ia i latou e auai mo le tausaga (50 i le falefaamasino). 

5.20 O le faamasinoga e faatatau lava i e ua molia ma ua faaleagaina i le tosina i le avamalosi 

ma isi fualaau faasaina ma ua fetosoaina ai lava i latou i moliaga e mafua mai i lea ituaiga 

soligatulafono.  E maua ai le avanoa mo e ua molia e filifilia ai e auai i polokalame e tetee ai i 

le avamalosi ma isi fualaau faasaina ao lei faia o latou faasalaga.  O le faamasinoga foi e tagai 

lava e togafiti le mafuaaga o le solitulafono nai lo le tagai i le solitulafono lava ia ma naunau 

ai e maua se tali o le faaitiitia o le toe solitulafono oi latou ia.  O avamalosi ma fualaau 

faasaina o le faafitauli tele lena i le taimi nei i totonu o faamasinoga a Samoa faapea ai ma le 

atunuu lautele.  O lea la e taua ai le tulai mai o le Faamasinoga e amatamea i le faaitiitia o le 

toe solitulafono o tagata e mafua mai ona o avamalosi ma fualaau faasaina. 

5.21 Peitai, e le fautuaina e le Komisi le faaaogaina o le Faamasinoga o le Suesueina o 

Mafuaaga Lilo o Maliu o se vaega o le Faamasinoga Faaitumalo.  O le Ripoti Faaiu a le 

Komisi i le toe iloiloina ma le toe fuataiga o le Tulafono o Suesuega o Mafuaaga Lilo o Maliu 

1959 sa fautuaina ai e faapea o le tofia o Alii e suesueina mafuaaga lilo o maliu e tatau ona 

ese mai i le Faamasinoga ina ia mautinoa o le tagata o le a tofia e suesueina mafuaaga lilo o 

maliu e iai le agavaa ma le poto faapitoa mo lea vaega.  O le itu taua o lea fautuaga o le 

tuueseeseina lea o le Faamasinoga o le Suesuega o Mafuaaga Lilo o Maliu ma le 



 

 

Page 36 

Faamasinoga.  O lea la, e taofi ai le Komisi e faapea o le tofiga o le Alii Suesue e suesueina 

mafuaaga lilo o maliu e tatau ona tuu ese mai ma le faamasinoga e pei ona fautuaina i lana 

Ripoti Faaiu o le toe iloiloina o le Tulafono o Suesuega o Mafuaaga Lilo o Maliu 1959. 

5.22 E iai le taofi o le Komisi e faapea o le faavaeina o se faamasinoga mo tagi laiti e le 

talafeagai i le taimi nei.  E silasila i le siitia o le pulega faa-faamasinoga i mataupu tau le va o 

tagata o le Faamasino Fesoasoani ua lava tele lea e feagai ai ma mataupu laiti nai lo le 

faavaeina o se isi faamasinoga fou mo mataupu laiti tau le va o tagata. 

Fautuaga 21: E tatau i le Faamasinoga Faaitumalo ona faavae ma aloaia le faaaogaina o le 

Faamasinoga mo Aiga, Faamasinoga mo Tupulaga Talavou ma le Faamasinoga mo Fualaau 

Faasaina o ni vaega o le Faamasinoga Faaitumalo. 

Fautuaga 22: Pulega Faa-faamasinoga ma taiala mo le Faamasinoga mo  

Tupulaga Talavou, Faamasinoga mo Aiga ma le Faamsinoga o Avamalosi ma Fualaau Faasaina 

ia faavaeina ma tuu i totonu o le Tulafono o Faamasinoga Faaitumalo. 

Fautuaga 23: Faamasinoga Fesoasoani ia tumau o se vaega o le Faamasinoga Faaitumalo ma ia 

faailoa mai ai mataupu nei: 

i. Pulega faa-faamasinoga a le Faamasinoga Fesoasoani; 

ii. Taiala o le Faamasinoga Fesoasoani; 

iii. Tapulaa o mataupu e mafai ona fofogaina ma suesueina e le Faamasinoga 

Fesoasoani. 

Fautuaga 24: O le faamaonia o le tofiga o le Alii Suesue e suesueina mafuaaga lilo o maliu ia 

aveese mai le faamasinoga faapena foi ma le Faamasinoga o le suesueina o mafuaaga lilo o maliu 

ia aveese mai le faamasinoga e pei ona fautuaina e le Komisi i lana ripoti faaiu 02/11 o le 

iloiloina o le Tulafono o le Suesueina o Mafuaaga Lilo o Maliu.  

Lisi o Fautuaga 
 

Fautuaga 1: O le pulega faa-faamasinoga tau le va o tagata a le Faamasinoga Faaitumalo e 
faatumauina i le $10,000.  
 
Fautuaga 2: Aveese le pulega faa-faamasinoga faaopoopo a Faamasino Fesoasoani ae ia siitia 
lana pulega faa-faamasinoga e masani ai mai le $1,000 i le $2,000.  
 
Fautuaga 3: Siitia le pulega faa-faamasinoga i mataupu tau solitulafono a le Faamasinoga 
Faaitumalo e soalaupule ai soo se soligatulafono e faasalaina i sala tupe, faasalaga poo le sala 
tupe e tusa lava poo lea le aofaiga poo le umi e faasala ai i le falepuipui e le silia ma le fitu 
tausaga (o le siitiaga lea mai le umi o le faasalaga faa-falepuipui o loo iai nei e lima tausaga). 
 
Fautuaga 4: Faatumauina pea le pulega faa-faamasinoga i mataupu tau solitulafono a Faamasino 
Fesoasoani e pei ona iai nei. 
 
Fautuaga 5: O Faamasinoga Faaitumalo (e aofia ai Faamasino Fesoasoani) ia avea o se aotelega 
o pulega faa-faamasinoga a le faamasinoga.  
 
Fautuaga 6: O le aofai i le faasee ese o le fofogaina o mataupu ia faasili atu mai le $5000 i le 
malosiaga o loo iai nei i le $10,000. 
  

Fautuaga 7: Faasee atu o mataupu ia iai lava i le pule faitalia a le Faamasino e fua i le 
malosiaga. 
 
Fautuaga 8: Ia logoina itu faamasino uma o le faamasinoga e ala i ni tusi mai le Resitara pe afai 
e finagalo le Faamasino e faasee mai le mataupu mai le Faamasinoga Faaitumalo i le 
Faamasinoga Maualuga poo le faasee mai le Faamasinoga Fesoasoani i le Faamasinoga 
Faaitumalo. 
 
Fautuaga 9: Ia suia aiaiga mo le tofiaina ose sui agavaa e avea ma Faamasino o le Faamasinoga 

Faaitumalo. Ina ia agavaa e tatau i lea sui ona: 

 O ia o se loia o le Faamasinoga Maualuga a Samoa mo le itiiti ifo i le valu tausaga.     

 
Fautuaga 10: Tulaga agavaa mo Faamasino Fesoasoani ia tumau i le mea o iai nei. 

Fautuaga 11: Ia silasila le Matagaluega o Faamasinoga ma Auaunga Tau le Faamasinoga i le 

tulaga o faailoga faaloia pe a tofia ni Resitara. 

Fautuaga 12: E tatau i le Tulafono o le Faamasinoga Faaitumalo ona iai le ofisa mo le 

Faamasino Sili o le Faamasinoga Faaitumalo. 

Fautuaga 13:  O le Faamasino Sili o le Faamasinoga Faaitumalo e nafa ma le faasoa atu o soo se 

galuega, tiute ma matafaioi i se Faamasino o le Faamasinoga Faaitumalo poo Faamasino 

Fesoasoani ma ia mautinoa o le atinaeina o le tomai ma agavaa o Faamasino ma Faamasino 

Fesoasoani ia o gatasi ma taiala ua tuuina mai e soo se Komiti a le Faamasinoga lea e feagai ma 

le atinaeina o le aufaigaluega. 

Fautuaga 14: E mafai ona aveese se Faamasino o le Faamasinoga Faaitumalo poo se Faamasino 

Fesoasaoni pea afai e maua e le Komiti o Galuega a le Faamasinoga a Samoa; 

c. ua solia amioga pulea; poo 

d. ua le atoatoa le malosi o le tino ma ua le toe mafai ona gafatia le faaauauina o ona 

tiute. 

Fautuaga 15: O se Faamasino e aveesea ona o le mafuaaga e pei ona taua i le 13(b) e agavaa i 

soo se faamanuiaga tau litaea. 

Fautuaga 16: O tausaga litaea mo Faamasino o le Faamasinoga Faaitumalo e tatau ona siitia mai 

le 62 i le 68 tausaga. 

Fautuaga 17: E tatau i le Tulafono o le Faamasinoga Faaitumalo ona faataatia mai malosiaga o 

loo iai ma faaaoga i le taimi nei, o tiute ma matafaioi a Faamasino o le Faamasinoga Faaitumalo, 

Faamasino Fesoasoani ma Resitara. 

Fautuaga 18: E tatau foi i le Tulafono o le Faamasinoga Faaitumalo ona faamanino mai 

malosiaga o le Resitara Ulu i totonu o le Tulafono e; 

vi. tolopo ai le fofogaina o mataupu pe afai e le avanoa le Faamasino o le 

Faamasinoga Faaitumalo e faatautaia le faamasinoga; 

vii. tuuina atu nisi faiga i fafo atu o le Faamasinoga ae fua i le toe valaau pe faaleaoga 

mai e se Faamasino o le Faamasinoga Faaitumalo; 

viii. vaavaaia ia tautoga; 

ix. faamaonia se tusi saisai i aiaiga ua taua i lalo- 

c. nofo vaavaaia e faamalosia pe a maea le 24 itula ma ia faataatia mai le aso o le 

nofo vaavaaia i totonu o le tusi saisai; ma/poo 

d. aofai o le tupe e totogi e le tagata nofo vaavaaia e ono le lokaina ai ao le a 

tatalaina; ma 

x. tuu i tua le taimi e nofo vaavaaia ai le tagata pe afai o lea tagata ua tuuina atu iai 

le nofo vaavaaia e auai ai i le aso ua atofa mo le fofogaina o lana mataupu i luma 

o le Faamasinoga (mataupu tau soligatulafono). 

Fautuaga 19: Ia gafatia le puipuiga malu o Resitara mai le faamasinoga ao faatino ai o latou 

tiute.  

Fautuaga 20: Faauigaina vaega o le Tulafono ina ia aofia ai faamatalaga nei: 

iv. Faamasino e aofia ai le Faamasino Sili o le Faamasinoga Faaitumalo ma 

Faamasino o le Faamasinoga Faaitumalo; 

v. Faamasino Fesoasoani; ma 

vi. Ofisa o le Faamasinoga e aofia ai Resitara ma le aufaigaluega e faafoeina ma 

pulea ofisa o le faamasinoga e pei o sui o le ofisa o leoleo, ofisa fesoasoani, 

faaliliu upu ma soo se isi tagata e moomia e feagai ma galuega a le Faamasinoga. 

Fautuaga 21: E tatau i le Faamasinoga Faaitumalo ona faavae ma aloaia le faaaogaina o le 

Faamasinoga mo Aiga, Faamasinoga mo Tupulaga Talavou ma le Faamasinoga mo Fualaau 

Faasaina o ni vaega o le Faamasinoga Faaitumalo. 

Fautuaga 22: Pulega Faa-faamasinoga ma taiala mo le Faamasinoga mo  

Tupulaga Talavou, Faamasinoga mo Aiga ma le Faamsinoga o Avamalosi ma Fualaau Faasaina 

ia faavaeina ma tuu i totonu o le Tulafono o Faamasinoga Faaitumalo. 

Fautuaga 23: Faamasinoga Fesoasoani ia tumau o se vaega o le Faamasinoga Faaitumalo ma ia 

faailoa mai ai mataupu nei: 

iv. Pulega faa-faamasinoga a le Faamasinoga Fesoasoani; 

v. Taiala o le Faamasinoga Fesoasoani; 

vi. Tapulaa o mataupu e mafai ona fofogaina ma suesueina e le Faamasinoga 

Fesoasoani. 

Fautuaga 24: O le faamaonia o le tofiga o le Alii Suesue e suesueina mafuaaga lilo o maliu ia 

aveese mai le faamasinoga faapena foi ma le Faamasinoga o le suesueina o mafuaaga lilo o maliu 

ia aveese mai le faamasinoga e pei ona fautuaina e le Komisi i lana ripoti faaiu 02/11 o le 

iloiloina o le Tulafono o le Suesueina o Mafuaaga Lilo o Maliu.  

 


